
Наьха яьнна ха 
дIалаьрхIача, 
ГIалгIайче 80 шерал 
дукхагIа бах нах

Шоаш доал деча 
моттигашкарча 
хьакимаша нах 
тIаийбу

Халкъа фронто баркал 
кхайкадир «Сердало» 
газетá

Берий салоIа лагерь 
тоаеш, боккха болх 
дIабихьар

Болх нийса, ший 
ханнахьа харжар

Iилмаш довзар 

Эскархошта
гIо деш
ЛоархIаме болам ба, 
вай мехка дIахьош

ГIалгIайче «ДегIаахара доазув» яха  дешара 
гIишлош 20 процент дукхагIа хургья

Султиганаькъан Йоакъап

Карарча шера «ДегIаахара 
доазув» яха дешара гIишлош 
20 процентага кхоачаш 
дукхагIа хургья ГIалгIайчен 
йоккха йоацача шахьарашка 
а иштта юрташка а. Ерригаш 
кхувш йоагIача тIехьенна 
кхетам луш хургья цу тайпа-
ра I03 фусам, аьнна, хоам бир 
«Сердало» газетага ГIалгIай 
Республикан кулгалхочун ке-
пайоазон болх лелабераша.

«Юкъара а кхы тIа луш 
бола а кхетам балара таро-
наш а чуйоагIаш, таханар-
ча хано дIадеххача тайпара 
болча гIирсах пайда а эцаш, 
дешара программа дIаяхьа 
йиш я тахан, аьлар мехка 

кулгалхочунца Келаматанаь-
къан Махьмуд-Iаьлаца ше 
къамаьл деш ГIалгIай Респу-
бликан дешара, Iилман мини-
стра гIончас Дудурганаькъан 
Асхьаба», — аьнна, белгалду 
хоамо.

Цо иштта хьоахадир, 
тIехьарча хана «Дешар» яха 
къаман проект юкъеяккха-
ро дешархой дукхагIа шоаш-
та ховш дар дегIакхувла таро 
хилар. Дешархошта лу «Техно-
логе», «Информатика», «ОБЖ» 
урокаш, цул совгIа берашта 
кхетам балара йола кружо-
каш а дIакхухь. Иштта, Шол-
жерча цхьоалагIча ишколе 
физиках, химех, информати-
ках, биологех йола програм-
ма Iомаеш я. Цига кертте-
ра терко тIайохийт лаборато-

ре беча балха, иштта яхьаш-
ка дакъа лаца Iомаду бераш. 
Илдарха-ГIалий тIарча ишко-
ле керттера теркам тIабохийт 
«Scratch программированена», 
«3D-моделированена», «ОБЖ», 
«Хьалхара новкъостал» яхача 
Iилмашта.

«2022 шу йистедоалаш, 
ГIалгIайче 83 ишколе дешар-
хой таро хилар, хIанзарча ха-
нара технологеш йовза. 2023 
шера республике кхы а 20 цу 
тайпара фусам дIайолалургья 
болх бе. Царна лаьрхIа чура 
гIирс ийцаб, из проект кхоа-
чашъяра бехктокхаме бараш 
а белгалбаьхаб», — аьлар Ду-
дурганаькъанчо.

Иштта хьехархошта шоай 
де дезар дикагIа довзаш хург-
долаш, уж Iомабу онлайн-оф-

лайн оалача балхага. Цу тай-
пара ГIалгIайчен I27 хьехар-
хо ший балха говзал лак-
хъеш хиннав ФГАОУ ДПО 
чуйоагIача «Россе дешара Ми-
нистерствон Академе».

«Дешара» къаман проект 
кхоачашъеча, федеральни цен-
тро новкъостал деш хиларца 
вай таро хилар республикан 
дешара даькъ тIа дикка тола-
маш даха», — аьлар ГIалгIай 
Республикан кулгалхочо Кела-
матанаькъан Махьмуд-Iаьлас.

Цо белгалдир, республике 
керда дешара урхаллеш хьаел-
лаш хиларца гуш да, боккхий-
бараш а иштта бераш а мел 
гIаддахад. Республикан кул-
галхой хьожаш ба, хIара бера 
дешара дикал лакха хилийтар-
га.

ГIалгIайче «ДегIаахара доазув» яха дешара гIишлош 
20 процент дукхагIа хургья

Султиганаькъан Йоакъап

ГIалгIайчен Миннаце дий-
цар, вайцигарча казакий 
цхьанкхетара балхах лаьца, 
из дувзаденна дар Россе ка-
закашца йоагIаш йола пач-
чахьалкхен политика лела-
ярца, аьнна, хоам бир «Сер-

Таханарча ден 
наькъаш
ГIалгIайчен 
«Кавказ» яха 
федеральни никъ 
тоабеш латт

Коазой Мадина

Республикан наькъий 
Министерствон говзан-
чаша 2021 шера «Кав-
каз» оалаш бола феде-
ральни никъ тоабе бо-
лабир, из Илдарха-
ГIаланна, Юкъерча 
Ачалкхенна, ГIайрбика-
Юрта юкъегIолла чак-
хбоалаш ба. Де деза 
балхаш шин даькъа 
декъа лаьрхIадар: цкъа 
хьалхагIа цхьа дакъа 
йисте а даьккха, цул 
тIехьагIа — шоллагIа 
дакъа. Цу тайпара, хьал-
хара шиъ ах километр 
никъ таханарча хано 
дIадеххача беса тоабаьб, 
наькъа гIирмаш латтача 
кхаччалца.

ХIанз наькъахой шоллагIа 
дакъа тоадеш ба.

«Карарча хана, къаьна-
ра никъ хьалхоарца а беш, 
хьалбоаккхаш, цу тIа ПГС 
оалача бийдалах керда никъ 
Iобулла болх беш да тхо. 
Белгалдаккха дезаш да, ара 
хаоттам хиларга хьежжа 
мара из болх бе йиш цахи-
лар», — аьлар болхлоша.

Болхлой шоаш моллагIча 
хана а болх бе кийча ба, 
цхьабакъда гIишлон мате-
риал ара шийла йолча хана 
е IотIаелхаш тIаьда йолча 
хана никъ биллара пайдана 
яц. Тха наькъахоша шоашта 
тIаийцадале а ханал хьалха 
болх баь баккхара декхараш, 
цхьан минота а дицдалийтац 
наькъий дикал лакха хила 
езилга а, иштта наькъашка-
ра кхерамзле йолаш уж хила 
дезилга а. Цудухьа уж кийча 
ба, ара хаоттам хиларга 
хьежжа, шоай болх дIабахьа. 
ХIа аьнна ара хаоттам тоа-
лушшехь а, цар йиса наькъа 
3,80 км дIахоттаргья хьабаь 
латтача «Кавказ» цIи йолча 
боккхача, кердача наькъах. 
Цох хетта а Iергбац.

Наькъаш дехкарий Ми-
нистерстве, карарча шера 
белгалдаьча тайпара, 28 км 
бIаьха никъ бола итт моттиг 
тоае лаьрхIад.

Хьалххе а ала лацар сона, 
цхьабакъда болх сиха беш 
хиларга диллача, «Кхерам-
злен дикал йола наькъаш» 
яха къаман проект хьалхагIа 
яккха мегаш я, цунна 
чудоагIаш да «Кавказ» 
яхача трасса тIа, Илдарха-
ГIалан, Юкъерча Ачалкхен, 
ГIайрбика-Юртарча маше-
ний наькъашка ду балхаш.

дало» газетага цигарча ке-
пайоазон болх бераша.

«ГIалгIайче казакий 
цхьанкхетара баьча балхах 
дийцар. Цига кулгал деш вар 
Россе СКФО урхаллен кулгал-
хочун декхараш кхоачашдеш 
вола В. Б. Щербин, иштта ре-

спубликан Миннаца викалаш.
Цига дувца оттадаь дош 

дар, казакий цхьанкхетаро 
паччахьалкхен Iаьдала болх-
лошца, моттигашта шоаш 
доал деча Iаьдалца айхха був-
зам лелабарах»,  —  йоах хьа-
байтача хоамо.

Цу цхьанкхетаро шера 

баьча балха мах оттабир. 
Могадир Донбассе лаьрххIа 
йола операци дIахьош болча 
бIухошта 100 тонн гумани-
тарни новкъостал дахьийта-
рах.

Иштта укхаза дийцар, 2023 
шера хьалхашка латтача дек-
харех.

ГIалгIайчен Миннаце дийцар, вайцигарча 
казакий цхьанкхетара балхах лаьца

Султиганаькъан Йоакъап

ТIема доакъашхой оагIув 
хьаллоацаш бола ерригача 
Россен «Турпалхочун лаьрхIа 
йIовхал» яха болам ба, вай 
мехка дIахьош.

«БоккхагIбараш» яхача фе-
деральни партпроекто кхел-
ла из болх «Берригаш дуккха-
ча шерашка бахалба» яхача 
лостамагIа хьаллоацаш а 
дIахьош а ба. Из хоам тха га-
зетага бир «Единая Россия» 
яхача парте моттигерча вика-
лаша. «Даьхен гIулакха латта-
рий ди дездеча дийнахьа шоай 

ГIазданаькъан Ахьмад

МагIалбикерча администра-
цен кулгалхо волча Галай 
Мусас тIема доакъашхочун де-
зала 100 эзар сом ахча делар. 
Мехкадас Келаматанаькъан 

Султиганаькъан Йоакъап

Украинерча тIема юкъе 
дакъа лоацаш болча вай 
мехкахой дезалашта нов-
къостал деш ба единорос-
саш. «Единая Россия» яхача 
парте моттигерча даькъа 
секретарь волча ТIумхой 
Мухьмада тIадиллар, уж 
нах болча гIо, аьнна, парте 
РИКа кулгалдеча Кхо-
артой ИбрахIима, РИК 
партгIишлой балха хьалха 
латтача Дахкилганаькъан 
ИбрахIима.

Сурхо тIа, Яндаре баха-
ча тIема доакъашхой де-

ЛоархIаме болам ба, вай мехка дIахьош
лоIамагIа гIо деш болча наьха, 
боккхагIбарий аьттув ба, шоай 
кулгашца хьадаь йIовхалах 
дизза дола совгIат хозача де-
шашца дIадахьийта. Цар оагIув 
хьаллаца декхарийла да вай 
дерригаш. Ишттача беркатеча 
гIулакхо тIема доакъашхой де-
гашта боккха тоам бергба», — 
йоах тхога кхаьчача хоамо.

ХьатIабоагIача бетта 23-гIа 
ди тIакхаччалца латтаргба из 
болам. Оашош яздаь каьхата-
ши, тхана хIамаши тIема до-
акъашхошта новкъостал лоат-
тадеча моттиге дIачуяла еза. 
ХIара каьхатá, хIара дIайхача 
совгIатá ший дá коравергва.

ТIема доакъашхочун дезалга дIаделар 
100 эзар сом

Махьмуд-Iаьлас баь соцам ба, 
тIем тIа бахача наьха дезалаш-
та мел эшача хIаманга хьажа, 
аьнна.

«Республикан кулгалхочо хьа-
кимашта тIадиллад, цкъа-шозза 

новкъостал даь ца Iеш, массахана 
цу наха эшачунга хьожаш хилар. 
ТIема доакъашхой цIагIарбарий 
вахара хьала паспорташ отта-
даьд оаха. Цхьа дезал бусаргбац, 
ийшача хана новкъостал доацаш.

Из вай декхар да, тахан дизза 

дIачакхдаккха а дезаш», — аьлар 
Галай Мусас, тха газета интер-
вью луш. ТIема юкъе болча наьха 
дезалашта гIо деш йола штаб я 
МагIалбике. Шоай лоIаме тIем 
тIа бахача наьха цIагIарбараш а 
чулоац цо.

Пушкина карта 
вайна юкъе 
даржаш латт

Коазой Мадина

Пушкина карта лела-
дераш хIара дийнахьа 
дукхагIа хулаш латт вай 
республике. Къаьстта 
даьржа да из берий теа-
трага хьежарашта юкъе. 

Цу картага гIолла «Циц-
холгий дов» яхача спекта-
клага хьажа баха хилар Наь-
сарерча, Пхьилекъонгий-
Юртарча, ТIой-Юртарча иш-
колашкара бераш. Хамче-
наькъан Асяс язъяь из пьеса 
оттайир режиссер йолча Ха-
занаькъан Лайлас. «Хьажар-
хоша Пушкина карта ле-
ладар, геттара дика хеташ 
ба театра болхлой. Пачча-
хьалкхено ахча IотIадехкаш 
долча цу картага гIолла 14 
шерагара 22 шерага кхач-
чалца болча Россе моллагIча 
бахархой аьттув ба музее, 
театре, консерваторе, фи-
лармоне аха. Вай мехкар-
ча наха цу хIаманца бувзам 
лелабеш дика хет тхона», 
- аьлар театра болхлочо 
ПхьаргIаланаькъан Мари-
аннас. «Цицхолгий дов» яха 
спектакль берий театре хур-
гья укх бетта 18-ча, 19-ча 
деношка. Спектакль йола-
лургья 12 сахьат даьлча.

ТIема доакъашхой дезалашта гIо ду единороссаша
залаш болча эттар уж«, — 
йоах тхога бенача хоамо. 
Тайп-тайпарча даарех дизза 
дола тIормигаш дихьар цар 
цу наха. Цу юкъе дар хьоар, 
шекар, чай, даьтта, конфе-
таш.

«Тхоашта могар даь, цу 
наха эшачунга хьажа, низ 
дIакхоачаш дола гIо де гIерт 
тхо. Тахан цар хьашташ кхо-
ачашдар эггара лоархIамегIа 
да! Республикан кулгалхочо 
баь соцам ба, тIема доакъаш-
хошта мел эшачунга хьожаш 
хила, аьнна. Маьрша, могаш 
болаш, Дала цIенах тохалба 
вай мехкахой!» — аьлар Кхо-
артой ИбрахIима.

ГIалгIайчен 
«Партийни 
балха 
доакъашхой» 
баха хилар 
Илдарха-ГIалий 
тIара ишкол 
хьалъеча
Султиганаькъан Йоакъап

ГIалгIайчен единорос-
сий парте болхлой баха 
хилар, Илдарха-ГIалий 
тIа хьалъеш йолча иш-
колага хьажа. Из еш я 
халкъа программа кхо-
ачашъеш, аьлар «Серда-
ло» газетага моттигерча 
парте отделене.

«№7 йолча 720 мотти-
га лаьрхIа хьалъеча ишко-
ла хьал миштад хара баха 
хилар ГIалгIай Республикан 
парламента, «ЦхьоагIо йола 
Росси» яхача фракце доакъ-
ашхой Хамхой Батыр, Кузне-
цов Александр, парте мот-
тигерча отделене секретарь 
Боканаькъан Яхьья», — йоах 
хьабайтача хоама тIа.

Проектах хила езача беса 
хьалъеча дешара гIишлон чу 
хургда, дешара мел эшаш 
дар, массе оагIорахьа бе-
рашта кхетам балара эша 
хьалаш. Белгалдоаккх, из 
ишкол хьалъяь яьннай, 80 
процентага кхоачаш.

Султиганаькъан Йоакъап

Къаман фронта исполкома 
кулгалхо волча М. М. Кузне-
цовс кулг яздаь, доккха бар-
кал кхайкадеш дола каь-
хат дIаделар «Сердало» газе-
та керттерча редакторга Кур-
скенаькъан Хадижатага Къа-
ман фронта доакъашхо йолча 
Тебой Аминас.

ГIалгIай къаман беркате-
ча газето шоай оагIув хьаллоа-
цаш хилар, декхараш дизза кхо-
ачашдеш хилар белгалдир цо.

«Шун къахьегама иштта лак-
хара мах баь дика хет сона! 
ДIахо дIайодача хана а, хIанз 
санна беркате къахьега аьттув 
а низ а хилба шун», — аьлар 
Тебой Аминас.

Телефонага 
гIолла 
терроризм 
лелаярах 
бехктокхаме оза 
тарлу
Султиганаькъан Йоакъап

Вай мехкарча МВД 
кхайкарал ду, телефо-
нашка гIолла терро-
ризм лелаяра тIехьа 
тIахьожам лоаттаберг-
ба, яхаш. Цох лаьца цо 
яздаьд ший телеграм-
каналашка.

«Телефонацара терро-
ризм шийна тIехьа таIазар 
доагIаш я! Оашош телефон 
тохалехь, уйла е! Уркал ле-
ладе дагадеха, шоашта 
делар духьа оаш из теха-
яле а, оаш тессача кхера-
мах, нах цо кегабарах док-
кхий зуламаш дала тарлу! 
Шийна тIехьа таIазар доа-
цаш, цу тайпара гIулакх ду-
саргдоацилга ховш хила!», 
— йоах тхога кхаьчача 
хоамо.

Террористически акт 
хиннай, аьнна, оапаш був-
цаш; телефон техача сагá, 
I4 шу даьлча денз, таIазар 
дергда. Из къаьстта доагIа 
кхувш латтача берашта, ка-
гирхошта! Из тайпа хIама 
леладераш дукхагIча даь-
къе цу ханага кхаьчараш 
ба. МВД болхлоша кийчъ-
яьча видеороликага хьежа-
ча, хIаране кхетаде деза, цу 
тайпарча гIулакхаца ловза-
раш, бегаш лелабар цхьак-
кха тайпара могадеш доа-
цилга. Минаш ехкай, яхаш, 
бакъдоацар доаржадерий 
хьал а чоалхане хургда.

Дукхача ахчанца гIод 
тохаш санна, уйла ца еш 
даьчо, хана-жерахьа на-
бахтара арабаргбоацача 
кхоачабергба уркал лела-
дераш.

Султиганаькъан Йоакъап

Буро тIара, нохчашкахьара ва-
харах бехача наха нийсъяьча 
фусамех дийцар Миннаце.

«Шоаш баьхача моттигаш-

Къилбаседа Кавказер-
ча шоай лоIамагIа гIо деш 
болча наьха «Ноахал 25-
35» яха вIашагIкхетар хург-
да хьатIабоагIача бетта 9-ча 
денгара 12-ча денга кхаччал-
ца йолча хана, Мужечарча 
спортивни кийчо еча мотти-
ге. Из хоам тхога баьр ва шоай 
лоIамерча низий кулгалхочун 
гIонча вола Гоамакортанаь-
къан Мустафа.

«Диъ дийнахьа цига латтар-
гья болх тохкаш йола мотти-
гаш, тайп-тайпара кхетам хьа-
хьокхаш дола ловзараш, гул-
беннарий гIулакхах, къамаьл де 
харах йола говзанча-классаш», 
— йоах тхога кхаьчача хоамо. 
Цул совгIа, вIашагIкхетаре 

Халкъа фронто баркал кхайкадир 
«Сердало» газетá

кара вахарах бехача наха гIо 
дарах йолча РФ паччахьалк-
хен программага гIолла болх 
дIахьош хилар министерствон 
къахьегамхой дIадахача шера. 
2022-ча шера нохчашкахьа-
ра, Буро тIара арабаьннача ба-

хархошта делар 746 млн сома-
га кхоачаш дола паччахьалкхен 
цIеной сертификаташ», — йоах 
тхога бенача хоамо.

1990-ча шерашка Нохчий 
мехкара тIемах ведда араваь-
ннача кхо эзар совгIа волча 

сагá чуIе, паргIата а кхерам боа-
цаш ваха а фусамаш нийсъелар 
ГIалгIай ресбулике.

Иштта 1992-ча шера хIирашца 
хиннача хатарах арабаьнна 60 
эзар гIалгIай дIанийсбеннаб ук-
хазарча шахьарашка, юрташка.

Фусамех бехача наьха гIулакхага хьежар Миннац

«Ноахал 25-35» яха дешара болам болх беш ба
дакъа лоацача наха салоIаш 
йола ха хоза дIахьоргйола мот-
тигаш нийсъергья цига.

«Къилбаседа Кавказерча 
шоай лоIамах гIо дечар кхета-
ченаш оаха хьалха а яьяр, бакъ-
да укх тайпара болх хьалхара 
беш ба. Дакъа лоацаргдараш 
75 саг ва. ХIара миIингера ийс 
саг хургва цига», — аьлар уж 
вIашагIтехача Хьулахой Ахьма-
да.

Цу проекта керттера дек-
хар — шоай лоIамагIа деш дола 
дика гIулакхаш доаржадар, 
царна хьалха латтача наьха 
болх дикка тоабар. Цар кийч-
бе лерхI цу гIулакхах бола дика 
говзанчаш, бехктокхаме из 
гIулакх дIахьоргдараш.

ГIазданаькъан Ахьмад

«Аьрзи» яхача бераша ахкан 
хана салоIача лагере, из 
тоаеш, боккха болх дIабихьар. 
1999-ча шера хьайийллар из 
Жайрахьа. Иштта цIенхашта 
хIанз мара тоаяьяц лагерь.

«Лакхача боараме дIабахьа 
беза оаш из болх! Цу хIаман 

Берий салоIа лагерь тоаеш, 
боккха болх дIабихьар

тIахьожам чIоагIа хургба со-
гара. Укхаза салоIаш хинна 
цIадаха бераш, юхадахка безам 
болаш, ер моттиг йицъе ца 
могаш, хила деза! Мехка эггара 
хозагIйолча моттиге Iойиллай 
лагерь.

Жайрахьа ба вай къаман 
кхуврч. ГIалашта юкъе, берка-
те хиш, аренаш, цIена фо долча 
дикагIа хургда берашта. Дега 

салоIам хиларал совгIа, берий 
унахцIенон а дика да иштта 
уллача лагере ха яккхар. Цул 
совгIа, шоай къаман истори а 
довзаргда царна», — къамаьл 
дир Мехкадас, лагерь тоаеш 
баьхкача болхлошка. 20 млн 
совгIа ахча дIатIадахийта тоая-
ьй из беркате моттиг.

Цу дерригача гIулакха 
тIахьожам беш хиннай, Мех-

кадас лаьрххIа оттаяь комис-
си. Тишденна уйнаш, кораш, 
наIараш хийцад лагере. Чуй-
иллай керда йIовхал, цIена фо 
чудар тоадаьд, оттабаьб хатар 
деча хоам бу гIирс. ТIера тхов 
тоабеш, дикка болх баьб. Фут-
болах, волейболах ловзарашта 
доазув къоастадаьд, хоза бур-
чолгаш дехкад коа.

Буро кIалхарча 
вахархочунна 
кхел ергья, 
цIагIа дIандарг 
лелаярах
Султиганаькъан Йоакъап

Буро кIалха вахача сагá, 
гIоз хьабаьккхача эк-
кхаш йола граната ле-
лаярах, бехк бергба, 
аьлар «Сердало» газе-
тага ГIалгIай Республи-
кан тIахьожама болхло-
ша.

«Наьсарен района про-
куратуро чIоагIдир мотти-
герча зIамигача сага, бокъ-
онах доацаш эккхаш дола 
герз леладеш хиларах, 
хьадийлла хинна уголов-
ни гIулакх», — белгалдир 
мехка прокуратуро.

ГIулакх техкарашта гу-
чадаьлар, цу сага, бокъо-
нах ца доагIаш, ше вахача 
моттиге Буро кIалха, ший 
цIагIа, дIадахача шера ар-
дара бетта 25-ча денга 
кхаччалца, эккхаш дола 
герз леладаь хилар. Из 
хьадаьккхар ГIалгIай Ре-
спублике гIолла йолча 
УФСБ болхлоша, шоай болх 
дIахьоча хана.

Судо лаьрхIар, зIамига 
саг чуволла. Прокурату-
ро из гIулакх республикан 
Магасерча районни судага 
дIадахьийтар.

Султиганаькъан Йоакъап

Ер шу чакхдалалехь, кхы а 12 
берий беш хьалъе йолаергья 
вай республике. Из хоам тхога 
бер я моттигера гIишлой бал-

Шу чакхдалале, кхы а шийтта берий беш хургья республике
хах йола министерство.

«Берий бешамаш хьалъеш 
бола болх тIатеIIа дIахьош ба вай 
мехка. ДIадахача шера хьалъе йо-
лаяь гIишлош я уж. «Демографи» 

яхача къаман проектага гIолла 
беш ба из беркате болх. Тахан уж 
эшача хIара моттиге берий беша-
маш хилар, дийца варгвоацаш, 
доккха гIо да бахархошта.

Хьалха, берий беша бер 

дIачудала диккача хана ший 
аргIа хьакхачарга хьежаш, мот-
тигаш йоацаш лаьттабале, 
тахан цу тайпара гIулакх гаь-
нна тIехьашка дисад», — дийцар 
тхога цу гIулакхах бехктокхаме 

болча болхлоша. Белгалде деза, 
тахан хьалъеш латта берий беша-
маш эггара тIехьа баьннача кхо-
ачамца тоаяь, мел эшар долаш 
йолга.

Султиганаькъан Йоакъап

СалоIа денош дIадаьнна, шоай 
болх дIаболабаь, нах тIаийбу 
денош къоастадаьд респу-
бликерча администрацешка. 

Шоаш доал деча моттигашкарча 
хьакимаша нах тIаийбу

Шолжа-Шахьара кулгал деш 
вола Заьзганаькъан Муса, ший 
гIончаца Хьоашаланаькъан 
Мухьмадаца, наха тIаденача 
хаттарашка хьежар.

«ХьатIаухача наьха вахарера 
кхоачамбоацараш тайп-тайпара 
хул. Вахара хьал тоадара тIехьа 
гIо эшаш ба дукхагIбараш. 
ХIаране тIадена хаттар тохкаш 
болх дIахьоргба оаха», — йоах 

тхога кхаьчача хоамо.
Шахьара дас, нахаца къамаьл 

деш, белгалдир; цхьаккха каьхат 
доацаш дада лаьтташ, цIенош 
дIаязде дезилга. Эггара хьалхар-
ча аргIагIа бе безарех ба из болх.

Султиганаькъан Йоакъап

Илдарха-ГIалий тIа хьалъ-
еш латта 720 моттиг йола 
ишкол еш я «Дешара» къа-
ман проектах. Из хьалъ-
яь яккха лерхI 2023 шера 
аьхки, аьнна, хоам бир 
«Сердало» газетага мотти-
герча гIишлошъяра мини-
стерствос.

«Из гIишло хьалъяра 
583 млн сом хьожадаьд. Из 
хьалъе йолайир 2021 шера. 

Укхаза таханарча денга 85% 
балхаш йистедаьннад. Гов-
занчаш чура балхаш доа-
хаш ба, лифт, наIараш овтта-
еш, ламинат, кафель Iотохаш, 
ковна гонахьара доазув тоа-
деш балхаш дIахьош да укха-
за», — дувц хоамо.

ХьалхагIа республикан 
СМИ белгалдаьдар, итташ 
дика хьалаш дола ишколаш 
хьалъеш хиларо таро хулий-
таргья ГIалгIайчен деша-
ра боарам лакха хилийта, 
лерттIа берашта хьехам бала.

Илдарха-ГIалий тIара 720 дешархочоа лаьрхIа ишкол 
аьхки хьалъяь яргья

Коартол, 
хаьсасомаш 
кхебара 25,2 
млн ахча 
хьожаде лерхI 
вайна

Султиганаькъан Йоакъап

Укх бетта хьалхарча дий-
нахьа болх дIаболабир 
коартоли хаьсаcомаши 
кхебарах йолча йоккхача 
федеральни проекто.

«Программанна хьакъоа-
стадаь ахча 5 млрд сом да. 
Из, дIадахача шера хинна-
чул, шозза дукхагIа да. Вай 
мехка цу гIулакха хьахьожа-
даьр 25, 2 млн сом да», — 
йоах тхога кхаьчача хоамо. 
Доккха новкъостал де лерхI, 
дIайийна хIама дикагIа ха-
лийтара лаьтташ тоадеш. 
«Из мо дола ерригача ре-
спубликанна беркат хьа-
даргдола гIулакх, дикагIа 
тоалургдар деш, дIадахьа 
деза.

Хаьсасомаш, коартол 
кхееш болча къахьегамхош-
та гIо де деза, лакхерча лагIа 
тIа цар болх баргболаш», — 
аьлар вай Мехкадас. Цо бел-
галдир, вайцигарча лаьт-
ташка дикагIйола коартол 
кхеяьлга.

Мехкал арахьа а довзаш 
дар хьалха, вайцига кхедаь 
из даар. Цу ханашка наха-
га тахан санна къахьега док-
кхий хIамаш дацар, хIаьта 
хIанз-м мел эшачун кхоа-
чам болаш ба. Юртбоахаме 
уж хIамаш кхедеш къахье-
гача ерригача моттигашка 
кхоачаргда из ахча.

Геттара чIоагIа Iаьдалгара 
гIо эш, шоай коашка из болх 
лелабеча наха. Коартоли 
хаьсасомаши вай тикашка 
эггара чIоагIагIа дIаийдеш 
дола даар да, цунга хьеж-
жа, из моттиг тоаеш дIадаха 
деза вай.

Султиганаькъан Йоакъап

Наьха вахар дIаьхагIа хилар-
га диллача, кхыдолча къа-
машта юкъе эггара хьалхар-
ча моттиге латт ГIалгIайче. 
Юкъера дIалаьрхIача, дунен 
тIа йоаккха ха 80 шерал 
дукхагIа хул вай мехкар-
ча бахархой, аьнна, хоам бу 
«Сердало» газетага мотти-

герча министрий кабинета 
кепайоазон болх лелабера-
ша, Федерал-Пресс йоазон 
тIа йоах, аьнна, ба из хоам.

«Мехка гIолла хьаийцача, 
Къулбехьен федеральни доа-
зон тIа баха нах дукхагIа бах. 
Царна юкъе а белгалбоалаш 
ба ГIалгIайчен бахархой — 
80 шу совгIа.

Селашкахьа баха нах 76 
шерал тIехбоал, ГIабартой-
Балкхарой мехка 73 шерал 
дукхагIа бах», — йоах хьа-
байтача хоама тIа.

Российски Федераце 2021 
шера сага вахара дIоахал 
70 шу совгIа хиннад. Ваха-
ра-экономически дегIаахара 
керттера бахьан да хьашташ 
кхоачашдара дикал лакхъя-

лар, из тIадерзадаь да бахар-
хой вахар дикагIа а дIаьхагIа 
а хилийтара.

Наьха вахар лоаца хул, 
аьнна, белгалъяьрех я мехка 
ши миIинг. Уж я Чукотски ав-
тономни округ, 64 шу совгIа 
ха йоаккх цигарча наха, Ев-
рейски автономни область, 
66 шерал тIехбоал цига баха-
раш.

Наьха яьнна ха дIалаьрхIача, ГIалгIайче 
80 шерал дукхагIа бах нах

Султиганаькъан Йоакъап

Наха сиха гIо деш йолча 
«112» оалача бувзамга хIара 
дийнахьа бахархошкара 
600 совгIа гургал кхоач. Из 
хоам тхога бераш ба МЧС 
болхлой. «Бераша леладе-
ча ловзараша чIоагIа нов-
къарле ю тха атта боацача 

балха юкъе.

Доккхача, лоархIамеча 
декхарашта тIехьа къа-
хьегаш боахкача болх-
лой гIулакх ма хетта 
дIадахийтац, хIиллане е лов-
зараш деш еттача телефо-
наша. Бераш, уж ловзараш 
леладеш, телефон дIалаьца 

кхестача хана, хатар хинна, 
гIо эша нах тхога телефон 
хьа ца кхоачаш сагота хул», 
— йоах цу моттигерча болх-
лоша. «112» оалача бувзама 
болхлоша чIоагIа дехар ду 
берий даьшка, ноаношка.

Боккъал а хьехар де шоай 
берашта, бIарг лакха царга, 
зулам даргдар телефонашца 

леладе паргIата ма дита! Из 
тайпара хIама леладе йиш 
йоацилгах, цар дуккхача 
наьха болх кегабеш хиларах 
дIакхетабе! Хатар хиннача 
наха оарцагIдолхаш хилча 
лоархIаме я хIара минот, 
бувзамхошта новкъарле ма 
лелаяйта шоай дезалхошка!

Шоай болх дIахьош ба «112» яхача бувзама болхлой

Барта гIалан 
10 шу дуз
Магас-Шахьар 
хозъяьча гIишлон 
хьакъехьа

Iарчакханаькъан Сали

Вай къаман керттер-
ча шахьар тIа Мага-
се наьха дукхагIа тер-
кам тIаозача гIишлонех 
цаI я Барта гIала. Из ца-
ховш нийсъеннаяц ша-
хьара юккъе. Вайна ховча 
беса, гIалгIай ширача 
заман чухьа денз белга-
ла хиннаб гIалаш ярца, 
гIала яхача дешагара 
хьадоагIаш да гIалгIа яха 
дош а. Вешта аьлча, ерри-
гача Къилбаседа Кавка-
зе гIалаш ярца дукхагIа 
белгалдаьнна къам хин-
над вайдар. Цудухьа 
хержай къаман белгало а 
хинна Магасе латтаргйо-
ла гIишло.

Барта гIала хьалъе йолаяь 
хиннай 2012-ча шера, ховш 
ма хиллара, вай даьша хьал 
ца еш юташ хиннай гIала шин 
тайпара бахьанаш нийсдел-
ча. Хьалхара бахьан хиннад, 
из хьалъеш вола тIоговзанча 
валар, шоллагIдола бахьан 
— нийсса цхьан шера из 
хьалъяь ца йоале. Цудухьа 
Барта гIала хьелъе лаьрхIа 
хиннад цхьан шера. Цу дек-
харех лоархIабаьб из етта 
гIишлонхой.

ГIала хьалъяь яьннай 365 
дийнахьа. Кхыча дешашца 
аьлча, из етта яьннай 20I3-
ча шера. Укх шера итт шу 
доал цун. Ювцача гIишлон 
архитектор хиннав Ткачен-
ко Сергей.

ХIаьта из хьалъеча эгга-
ра хьинарегIа дола дакъа 
лаьцад вай мехкахочо Хар-
сенаькъан Iалихана. Цун 
чотагIа хьалъяьй аьлча, 
нийсагIа хургда. ГIала 100 
метр лакха я, цун пенаш 
50 метр шера да. ХIара 
гIат хьалдеш 85-90 кубо-
метр бетон дIаяхай, ер-
рига цунга дIаяха бетон я 
8,7 эзар кубометр. ХIаьта 
арматурах дувце, цунга 
дIаяхай 1,5 эзар тонн ар-
матура. Таханарча дийна-
хьа цун фусамаш хозъеш да 
вай профессиональни сур-
танчий дикагIдола балхаш, 
даьй вахар довзийташ дола 
гIирсаш. Ший тайпара музей 
а хинна, дIаэттай гIала.

ГIалгIайче 2023 
шера электро-
мобилашта 
лаьрхIа хьалхара 
заправкаш 
хьаелла лерхI

Коазой Мадина

2023 шера ГIалгIайче 
хьалъе лерхIаш я элек-
тромобилашта йола за-
правкаш, аьнна, хоам бу 
ГIалгIай Республикан 
паччахьалкхен кепайоа-
зон болх лелабераша.

«Из кердадар юкъедо-
аладеш хилара бахьан да, 
вай республике федераль-
ни центро электротранспор-
та лаьрхIа зарядка еш йола 
моттиг хьакхоллар пилотни 
оалача проекта юкъедихьа 
хилар», — йоах хоамо.

Цу тайпара, ер шу чакхда-
лалехь, токаца лелача маше-
нашта (электромобилашта) 
лаьрхIа йола заправкаш хур-
гья ГIалгIайче.

Зуламхой 
совцабе беза
Iарчакханаькъан Сали

Дуккхача наха къахьег 
Магас хозъеш, хьадаь дика 
хIама лораде гIерташ, 
из цIена лоаттаеш. Бакъ-
да цхьаболча наха дезац 
мотт сона, вай шахьар хоза 
хилар. Цунна дуккха те-
шалаш да. Магаса юккъе 
«Дзурдзуки» аьнна цIи а 
тилла, остановкаш егIаяр; 
йIайхача хана шийла а 
шийлача хана йIайха а 
хургйолаш. Кизга наIараш 
йохаяь Iоовттайир уж.

Телефонаш оттаяьяр 
гIалий тIа, урс хьеккха труб-
каш хьа а яьха, дIайихьар. 
Терминалаш оттаяьяр нало-
гаш, штрафаш, ахча Iодехкаш. 
Йохайир. Нувхаш екъаргйо-
лаш тайп-тайпара контейне-
раш оттаяьяр каьхатá, пла-
стиканна, кхачан нувхашта 
лаьрхIа.

Уж а йитанзар. Берий май-
дан тIа, нах лелача гIашлой 
новкъа сийрда хургйолаш, 
Малсаганаькъан Д. урам тIа 
лампаш егIаяр. Цхьан бус 
йохаяьяр ткъо совгIа йола 
лампа. Укх деношка теле-
фона тIа, телевиденена ахча 
Iодехкаш йола Гаьгенаь-
къан Ботий цIерагIча урам тIа 
лаьтта терминал, кабина чура 
хьа а яьккха, дIайихьай.

Царех тарра хIамаш дукха 
нийслу шахьар тIа. Наркоти-
каш йохкарца, увзарца санна 
къовсам лоаттабе беза цу 
тайпарча нахаца а.

Султиганаькъан Йоакъап

Дукха ха йоацаш, журнали-
сташца мехкадас Келама-
танаькъан Махьмуд-Iаьлас 
дIайихьача кхетаче дий-
цар, таханарча дийнахьа ре-
спубликан эггара чIоагIагIа 
эшаш бола говзанчаш кийч-
бара тIехьа къахьега дезаш 
хиларах.

Журналисташа белгалдир, 
тайп-тайпарча моттигаш-
ка эшаш бола дукха болхлой 
бац вай, аьнна. ДIа-хьа эцаш, 
дийцар из хьал тоаде дезарах, 
цу гIулакха бехке бараш ма-
лашб. Телевидени, газеташ, 
радио, интернет — цар массар 
а керттера дакъа дIалоацаш 
латт цу тайпара кхоачамбоа-
цараш юстардоахача.

Бакъда тахан вайна мас-
санена ха деза цу лостамагIа 
бу болх наха ладувгIаргдолча 
оагIорахьа бе безилга. Мел 
дийцараш хьоахаде эттача-м, 
уж дукха да. ДIадахача ше-
рашка мехкара хьал зувш 
теркалдаьр, зийнар керте 
оттадергда вай. Этта хьал 
дикагIа мишта тоаде йиш я, 
фу юкъедоаладича аьттув 
хургба, эггара хьалха сенгара 
дIадоладала деза кхетадеш, 
ховш хила деза вай.

Эггара чIоагIагIа эшаш 
йола профессеш малагIаш 
я тохкаш хьабоагIача болх-
лошка ладийгIача, тахан 
вайна геттара чIоагIа эша-
раш ба iТ- говзанчаш, марке-
тологаш, моллагIдола хIама 
вIашагIдоллаш, доаржадеш 
бола болхлой. Эггара эшаш 
болча говзанчашта юкъе ба 
уж балха говзалаш караерза-

яь нах.
Таханарча ден вахара хьал 

миштад аьлча, теркалду вай 
цхьа хIама. Масала, болхара 
хьаким воацаш хуле, из сага 
зувргдац, бакъда ший болх 
дика хьабеш вола токага хьо-
жар, даа хIама кийчдер во-
ацаш хуле, берригача наха 
сиха зув. Тахан республике-
ра заводаш, фабрикаш, шоай 
болх юха ца соцабеш, къахье-
гаш хургйолаш, цига эшаш 
мел бола говзанчаш хила 
беза.

Вай бола болхлой дIаязбе 
беза, тIаккха эшаш бараш 
малагIаш ба тохкаш, дIабахьа 
беза из болх, берригаш 
оарцагIбаьнна. Эггара хьал-
харча аргIагIа цу гIулакха 
уйла е езараш ба Миннаца, 
дешареи Iилмани министер-
ствон болхлой. ШоллагIбараш 
ба лакхерча классашка 
дешаш долча берашца балха 
говзал харжара тIехьа болх 
бераш. Эшача болхлошка 
хьежжа, бе-бе балхаш мога-
деш дола хоамаш лоаттаде 
деза вай. Царна юкъе хила еза 
технологий, механикий, элек-
трикий, дизайнерий балхаш 
Iомадара кагирхой тIахьехаш, 
уж царна мерздеш йола тайп-
тайпара программаш, переда-
чаш, статьяш, хоамаш.

Ах шера уж хIамаш лерге 
латта деза кагирхошта, таха-
нара кхыдола хIамаш санна. 
Бахархошта хайта деза, 
иштта болча болхлоша бетта 
мел алапи эца йиш я, къахье-
гарца мел гаьнабала йиш я. 
Уж деррига хIамаш журнали-
сташта хайта дезараш ба цу 
гIулакхах бехктокхаме бола 
болхлой.

Тахан массе моттигашка 
даьржа дола уж каьхаташ до-
ацаш, дIабахьа беза из болх. 
Из хIама юкъера дIа ца доак-
кхе, таьрахьаши каьхаташи 
хинна дусаргда из деррига. 
ХIаьта къаьстта цу каьхаташ-
царча хьовзамо, сов дукха 
хаи низи дIаозаш, ма хетта 
дIадолхац дуккха гIулакхаш. 
Ах шу даьлча, даьр фуд тох-
каш, чакхдаккха деза из 
гIулакх. Цул совгIа, Россе ша-
хьарашка эшаш бола болхлой 
малагIаш ба тохкаш, ховш 
хила деза вай.

Из хIара дезалга кхоа-
чаш да. Таханарча дийна-
хьа моллагIча Россе шахьаре 
деша, болх бе йиш йолаш ба 
вай бахархой, паргIатта цига 
Iе моттигаш а йолаш.

МоллагIа хIама эттача, ре-
спублике цIакхача а тахан 
хала дац. ДIаяхача ханашка 
«шабашка» аьле моллагIча 
СССР моттиге болх бе 
дIаболхар вай мехкахой. Вай-
цига ма хетта хьаде хIама до-
ацача хана, бIарчча дезалаш 
арахьа дIабахе, цхьан юккъа 
болх бийя, шортта ахча да-
хьаш, цIабоагIар.

Дуккхача дезалашка лат-
тар из гIулакх. Вахар тахан 
тоаде гIерта деза! Тахан хьа-
даьчо мара лац сийрда кхо-
ане. ГIишлой балхаца, ЖКХ, 
фармацевтике, дарбанчеш-
ка, машенаш тоаеча, иштта 
кхыйолча моттигашка къа-
хьегача наьха аьттув ба дикка 
ахча даккха. Арахьа болх бе 
дIабахарий вIаштIехьадоал, 
шоашта лаьтта, квартира, цIа, 
дикагIйола машен эца. Бел-
галде деза, ший болх дика 
бовзаш вола инженер массе 

ханашка дошо маьха хиннил-
га! Вай къаман хьалха а таха-
нарча дийнахьа а, из гIулакх 
шаьрдеш, гаьнабала йиш 
яраш дукха хиннаб.

Эггара лоархIамегIдар 
да уж говзанчаш кийчбеш 
бола болх нийса дIабахьар. 
Кхувш латтача къонача 
тIехьенна нийса кхетам луш 
хила беза цар даьй, ноа-
ной. Бера хана денз, шоашта 
уллув дIаувттабеш, къахьега 
Iомабаь дезал кхийна баьл-
ча ший тайпара, хIама довза 
гIерташ, хул. Ше караийца-
ча хIаман тIехьа бехктокхам 
кхетабеш хьалкхийнар, дика 
болхло, кIоаргга хIама довза 
говзанча хиле дIавода.

Къахьегамхошта юкъе 
лоархIаме ший болх дIабахьа, 
моллагIча моттиге дикача 
оагIорахьа наха зувш вола 
говзанча кхевераш цIагIара 
да, нана да. Нахаца дIа а 
этта, болх дIабахьа начIал 
ца тоъаш моттигаш тахан 
дукха хул. Таханара вай хьал 
дувца эттача, тайп-тайпара 
болхлой ца тоъаш кхест вай. 
ХIанзчул 5-7 шу хьалха, ер ди 
доагIаргдолга ховш, вай тоха-
деннадаларе, хьал кхыча тай-
пара хургдар.

Мехка эггара чIоагIагIа 
эшаш бола къахьегамхой 
малагIаш ба тохкаш, из 
гIулакх тоадергдараш юкъ-
едоаладеш ца хилча, иштта 
хул. Оалаш да-кх, соалоз 
ахкан хана кийчъе, хIаьта 
ворда кхоачам Iай бе, аьле. 
Цу хIаман уйла е еза вай! 
ТIаккха гургда вайна из 
гIулакх дикача оагIорахьа 
хувцалуш.

Болх нийса, ший ханнахьа харжар
Республике эггара чIоагIагIа эшаш йола профессеш 
могаяра тIехьа къахьега деза вай массане

Султиганаькъан Йоакъап

Къаман проекташка гIолла, 
дикка къахьега лаьрхIа ба вай 
хьакимаш укх шера. ДIадахача 
шера из болх чакхбаьккхар 
вай мехка 98% кхоачаш. 2021-
ча шера къаман проекташта 
лаьрхIача ахчах дисар 2 млрд 
811 миллион сом хиннадале, 
цхьа шу даьлча юхедисар 266 
млн 694 сом дар.

«Тха керттера декхар — къа-

Хьинаре къахьега лерхI 
республикерча хьакимаша

ман проекташка гIолла респу-
бликан хIара сага пайда эцар. 
Цу даькъера болх 100% кхоа-
чаш чакхбаккхара хIара денна 
къахьегаш, дикагIа да аьнна 
хетараш юкъедоаладеш, хила 
деза вай», — аьлар мехкадас 
Келаматанаькъан Махьмуд-
Iаьлас. ГIулакх тIехьадиса лат-
таргдоацаш, гIишлой балхаш 
дIадоладара тIехьа йола кон-
тракташ ханнахьа кийча хила 
еза, лаьттан доазоний каьхаташ 
кийча хила деза, цхьаккха кхо-

ачамбоацар доацаш. 2022-ча 
шера шовзткъа совгIа йолча ре-
гиональни проектах 12 къаман 
проектага болх дIаболабайта 
республике хьахьожадаьдар 11 
млрд 532 млн сом.

«Къаман проекташка гIолла 
тахан вай республике хьалъеш 
латт лоархIаме гIишлош, ийеш 
латт дарбанчашка эшаш йола 
хIамаш, цул совгIа, тоадеш латт 
наькъаш, цIенъеш я нувхаш 
дIакхувсаш хинна йоккхий мот-
тигаш, хьунаш меттайоалаеш, 

хин йистошка лостам беш къа-
хьег», — белгалдир ший къа-
маьла юкъе мехкадас Келама-
танаькъан Махьмуд-Iаьлас.

Республика кулгалхочо яха-
чох, къахьегаш дикка гаьнада-
ла аьттув хилар вай шоай болх 
бехктокхаме, лоархIаме чакхбо-
аккхаш йола организацеш хи-
ларах. Иштта хургда укх шера 
а. БоаггIача боараме къахьегаш 
болча болхлошта мел эша кхо-
ачам хулийташ, дIадахьа деза 
гIулакх.

ГIалгIайчера 
дегIа тIа цхьалха 
йоаца кхалсаг, 
дарба де Москве 
дIахьожаяьй

ГIалгIайчера дегIа тIа 
цхьалха йоаца кхалсаг, 
2023 шера наджгоанцхой 
бетта дийттлагIча дийна-
хьа Москверча В. И. Ку-
лакова цIерагIча акуше-
рий, гинекологе, перина-
тологе федеральни Цен-
тре дIахьожайир. Медици-
на катастрофа доалахьарча 
миха кемаца дIакхоачайир 
из цу моттиге, аьлар «Сер-
дало» газетага республи-
кан унахцIенон Министер-
ствон кепайоазон болх ле-
лабераша.

«ХьалхагIа, наджгоанц-
хой бетта иттлагIча дийнахьа, 
из кхалсаг енаяр ГIалгIай Ре-
спубликан перинатальни цен-
тре, лакха давлени йолаш, 
цул совгIа хила тарлу дезал-
хо дIавалара кхерам болаш 
дар гIулакх. Сихача лорий нов-
къосталца, из эттIа а яь, бер 
хьалъийцад. Цул тIехьагIа диъ 
ди даьлча, дIайигай из феде-
ральни Центре, лаьрххIа дарба 
дергдолаш», — аьлар дIахо 
унахцIенон министерствон ке-
пайоазон викалаша.

ГIазданаькъан Ахьмад

Ерригача Россе дIахьош йолча 
йоккхача яхье дакъа лоацаш 
хилар республикерча къаман 
кхоллама цIен этнографех болча 
оагIон методист йола Ховтанаь-
къан Тамила. Цига хьокха отта-
баь болх вай къаман кхалнаха 
лелаяьча курхьарса истори до-
взийташ ба.

«Вай къаман кхалнаха керта 
тIа хIама лелаяр, тхьовра денз 
хьадоагIаш да. ТIадувхача барз-
къашта юкъе эггара хьалхагIа 
бIарг тIаоттар из хиннад. Корта 
берзан болаш, арабувлаш хинна-
бац тхьоврча хана баьха вай къа-
ман кхалнах. Из довзаргда вай 
къоаной къамаьлашка, дувцараш-
ка ладийгIача.

Таханарча дийнахьа а иштта 
латт вай къаман юкъе! Наха юкъе 
арайоалача хана, ший керта тIа 
хIама тиллар геттара лоархIаме 
да, эздийча цIагIа кхеяьча кхал-
сага. ДIаяхача хана Къилбаседа 
Кавказерча кхалнахах вай къа-
ман кхалнах хьакъоастабер кур-
хьарс хиннай. Цу атта хиннайоа-
цача ханашка курхьарс эца таро 
яраш дукха хиннабац, хIана аьлча 

Курхьарса исторех лаьца
«Россерча къамий керта тIа туллабеча гIирса» яхь хилар

маьха еза хиннай из.
Цу хана 15 бежана мах боак-

кхаш хиннаб курхьарсах. Ший 
тайпара бустам баьккха яьча цох; 
Кавказа лоамашка, Гуржий мехка 
гIолла лелаш шийна дайначох яз-
даьча книжка тIа дувц мехкаш 
тохкаш лелача цIихезача немце-
чо Клапорт Юлиуса. Хьалхаш-
кахьа Iочухьовзаяьча акха газан 
муIашта тара я из, аьннад цо кур-
хьарсах.

Лоаман юрташка бахача кхал-
наха Iадат даь лелаяьй тхьов-
ра курхьарс. Цхьаккха кхыдол-
ча къаман, лоаллаха бахача нох-
чий а, из тайпара керта тIа тул-
лабу гIирс хиннабац. Цох яздаьд, 
дIадахача бIаьшарера вай къаман 
наьха вахар дувцаш, Крупнов Е. 
И.:

«Из тайпара керта тIара хIама 
цхьаккха къаман хиннаяц. Кхы-
меттел лоалаха дахача къамаш-
та юкъе а хиннаяц из. Къаьстта 
гIалгIай къаман кхалнаьха гIирс 
ба курхьарс!» Цох дийцад, 1638-ча 
шера гIалгIай мехка гIолла чак-
хбаьнна, Кахети яхача моттиге 
болхаш хиннача аьлаша Волкон-
ский Федора, Хватов Артемас», 
— дийцар Ховтанаькъан Тамилас, 
тха газета интервью луш. Кур-

хьарсах яздеш, дукха къахьийгад 
методиста деррига гулде гIерташ. 
Крупнов Е., Семенов Л., Албох-
чанаькъан М., Руденко Р., Къоа-
стой Х. цох дувцаш яздаь балхаш 
техкад цо. Цу юкъелаьцар Тами-
лас дIадахача шера гурахьа Цхьо-
ре лаьттача гIала чура кораяь 
хIамаш. Царна юкъе, вайна масса-
нена ма харра, курхьарсаш а яр.

«Ерригача Россе дIахьош йола 
из яхь кхеллай къамашта юкъ-
ера культуран бувзамаш, барт 
чIоагIдара духьа. Россе даха-
ча дерригача къамий цу хIамаех 
бола кхетам лакхбе аьнна, 
вIашагIбеллаб из боккха болх. 
Цу тIа къахьийгараша белгал-
дир, кхувш йола тIехье ший къа-
ман культура, цун Iадаташ, эздий 

йола оамалаш лораеш, дIаяха еза, 
аьнна.

Россе къамий культура лора-
яр вайга массанега кхоачаш док-
кха гIулакх да», — аьлар къаман 
кхоллама цIенна кулгал деча Ко-
танаькъан Марема. «Россерча 
къамаша керта тIа лелабу гIирс» 
яха яхь дIайихьар, Россе къамий 
кхоллама цIен болхлоша гIо деш.



www.serdalo.ru

ТОЛАМ10
№ 2 (12579) Наджгоанцхой бутт 19 ди 2023 шу

ГIалгIайчен берий халха-
ра ансамбль лакха цIи ялар-
ца белгалйир. Наджгоанц-
хой бетта иттлагIча дийна-
хьа, РФ культуран министер-
ствос № II йолча ший амар-
ца, Илдарха-ГIалий тIарча 
«ТIаргам» яхача халхара ан-
самбла «Российски Федера-
це халкъа кхоллама цIихеза 
тоаба» яха цIи елар, аьлар 

Селхан Магасерча культура 
дегIаяра Центра тхов кIалха 
чакхъяьлар «Дийна исто-
реш гойтар» яха Къилбасе-
да Кавказа хьалхара фести-
валь, аьнна, хоам бир «Серда-
ло» газета корреспондентага из 
вIашагIъеллараша.

«Цига дакъа лоацаш хилар 
гIалгIай а нохчий а артисташ: 
ГетагIазанаькъан Iайна, Мусенаь-
къан Алина, Овшанаькъан Зара, 
Базорканаькъан Бела, иштта кхы-
бараш.

ВIашагIкхетар чакхдоалаш, 
котбаьннача кхаьнне цIераш 
яьхар. Берригаш а бар берий а 
кхувшбоагIарий а ийс болх», — 
йоах хоамо.

Котбаьннарашта совгIаташ 
дIалуш яр Россен кинематогра-
фистий ГIалгIай Республикер-
ча юкъарлон кулгалхо, кхоллама 
болхлой Центра кулгалхо Дзорта-
наькъан Мадина.

Белгалдаккха деза, фестиваль 
Къилбаседа Кавказа хилар, бакъ-
да цига дакъа лаца дагахьа енна 
заявкаш кхыча мехкара а яр: Уз-
бекистанера, Казахстанера.

«Сона хетачох, цу фестива-
ла дикагIа мел дар хIанзчул 
тIехьагIа хургда. Цох халкъашта 
юкъера гIулакх хилар лов сона.

Цига дакъа лоацаш хиннарий 
аьттув балар а лов», — аьлар жел-
тий-ромой латарах волча Олим-
пийски чемпиона Манкенаькъан 
Назира.

ГIалгIайче 
исбахьален 
искусствай 
музее 
«Дегагара 
дегага» яха 
дохкар-хьажар 
хургда

Илдарха-ГIалий тIарча 
ГIалгIай Республи-
кан исбахьален искус-
ствай музее «Дегага-
ра дегага» яхача дика 
гIулакхаш деча сур-
танчий тIаьрге дохка 
оттадергда цар бал-
хаш. Цар шоай кулгаш-
ца даьхка сурташ до-
хкаш хургда цу дий-
нахьа, аьнна, хоам бир 
«Сердало» газетага 
музея болхлоша.

« Н а д ж г о а н ц х о й 
бетта вурийттлагIа ди 
цун тIеххьара ди хург-
да. ТIаьрг-хьажар 
дIайолалургья 14:30 
яьлча, суртанчашта гра-
моташ лургья, цар итт 
сурт да цига дохкаш хург-
дараш. Царех денна ахча 
могашал йоацача бераш-
та дIадохийтаргда, цар 
кхоллама балха эшаш 
йола хIамаш эцаш», — 
йоах хоамо.

Белгалдоаккх, дукха ха 
яц ГIалгIай Республикан 
исбахьален искусствай 
паччахьалкхен музейс, 
суртанчаша ара юккъе 
шоай сурташ дехкаш, 
йола моттиг чакхъяь-
ккха. Из шин дийнахьа 
дIайихьар, цига дакъа ло-
ацаш хилар говзал лакха 
йола суртанчаш: Доврби-
канаькъан Башир, Имаго-
жанаькъан Хож-Ахьмад, 
Кхоартой Батыр, иштта 
цу тайпарча лотама юкъе 
хьалхара дакъа лоацаш 
хилар ГIалгIай Республи-
кан искусствай цIихеза 
болхло Чуранаькъан Аюп, 
Хачубаранаькъан Марина, 
Пхьаранаькъан Iалихан, 
кхыбараш.

ГIалгIайчен берий халхара ансамбль 
белгалйир, лакха цIи яларца

«Сердало» газетага Илдарха-
ГIалан администраце.

Вайцигарча наха халхараш 
ду бераш дезаденна дукха ха 
я, царна юкъе ба халхараш 
хоза хетараш а, цу тайпарча 
искусствон лакха мах бе хов-
раш а.

«Ансамбль хилар халкъаш-
та юкъерча а вай мехкарча 

къамашта юкъерча а яхьашка 
дакъа лоацаш, иштта уж хилар 
дукхача вIашагIкхетарашка, 
фестивалашка», — йоах хьа-
байтача хоам тIа.

Культуран цIен кулгалхо ва 
Овшанаькъан Къамбулат, из ва, 
2-гIа лоархIам бола «Даьймех-
ка хьалха карагIдаьннарех» 
яха орден лелаеш. Халхар-
чий художественни кулгалхо 

ва, РФ паччахьалкхен преме-
ца белгалваьккха Беканаькъан 
Адам.

ГIалгIай Республикан кхол-
лама наха, паччахьалкхен бо-
ахамий кулгалхоша «ТIаргам» 
ансамбль цу лоархIамеча 
цIерца даькъалайийцар, иштта 
цо ший балха юкъе кердада-
раш дарга сатувсаш хилар а 
белгалдир.

ГIалгIайче «Дийна истореш гойтар» яха 
Къилбаседа Кавказа фестиваль хилар

Iарчакханаькъан Сали

Укх деношка 80 шу дизад фаши-
сташа Ленинграда баь хинна го бо-
хабаь. Шоай мел йола къизал, низ 
тIабихьача а, 872 дийнахьа совет-
ски сага лоIам кагбе, из гораоттаве 
мегадац гIаьрхошта. Цу тIема юкъе 
дакъа лаьцад дуккхача къамех болча 
наха. Доккха дакъа юкъедихьад Ле-
нина гIала мукъайоаккхача вай къа-
мах болча наха а. «Ленинград лора-
еш хинна гIалгIай» яха, Т. У. Яндие-
вас язъяь статья йийшай аз. Дикка ха 
я из араяьнна, цунна кепа техаяр 2005 
шера «Сердало» газета тIа. Цо яхачох, 
Ленинград лораеш 87 гIалгIа хиннав, 
цар белггала цIераш а яьхай цо. 

Уж ба вай къаман 48 тайпан нах, 
дукха нах ба. Царна юкъе ба гетта-
ра гIорбаьннача дезалашка кхий-
на кагий нах а мехкарий а. Маса-
ла, гIалгIай хьалхарча этнографа 
Iоахарганаькъан ЧхьагIа а Базорканаь-
къан Мочкхий йиIий Iайше а воI хин-
нав Iоахарганаькъан Рашид-Бек. Ховш 
ма хиллара, Къилбаседа Кавказе дахача 
къамашта юкъе эггара хьалхара тIема 
лётчик хинна саг ва из. Фашисташцарча 
тIем тIа, мохк лорабеш, ший са Iодиллад 
цо. Иштта берригача гIалгIашта а цул 
арахьа а йовзаш я Тутайнаькъан Идри-
са Аьсет. Ленинградерча 1-ча лорий ин-
ституте балха йолчара тIем тIа йода 
из, ше болх баь гIала лораеш хул юх-
хьанца, ший Iоажал цу тIем тIа кораю 
цунна а. Кхы кIезигагIа цIихеза вац 
ГIудантанаькъан Бориса Руслан а. Ка-
питан вола из 30-ча гвардейски танко-

ви бригада 546 батальона командира 
гIонча хиннав. Ленинградски областа 
Арбузово яхача юрта лаьттача тIем тIа 
1943 шера июль бетта 24 дийнхьа ший 
танка чу ваьгав из. Советски Союза Тур-
пал яха цIи енна хиннай цунна валарца, 
бакъда из цунна хьа хIана еннаяц кхе-
таде хала да. Цунна из ялар бакъдеш 
долча каьхаташта кепа техай кхыметтел 
книжкаш тIа. Иштта цу тIем тIа дакъа 
лоацаш хиннаб Iарчакханаькъан СаIида 
Жабраил, Дзараханаькъан Жамбота Жа-
браил, Курскенаькъан ИбрахIима Хьа-
дрис, Мисловранаькъан ИсмаIала Аюп, 
Паражанаькъан Ислама Ахьмад, Гай-
танаькъан Дуге Iадрахьман, кхыбараш. 
Вай республикера тIем тIа бахача наха 
юкъе хиннаб эрсий: Губин Степан Фёдо-
рович, Дижевский Александр Дмитрие-
вич, Ефимов Николай Степанович, Ива-
нова Нина Ивановна, Кузнецов Миха-
ил Андреевич, Петрусенко Иван Нико-
лаевич, Полубояров Александр Ивано-
вич, Романцев Василий Семёнович, Ру-
ващенко Николай Ефимович, Статейкин 
Василий Петрович, Федотова (Губина) 
Вера Николаевна, Чечин Иван Игнатье-
вич, Щукин Фёдор Васильевич. Нохчо 
АлироевгIар Цуге Нурди а вай мехкара 
ваха хиннав моастагIчоа духьалъотта а 
ший мохк мукъабаккха а.

 Ленинград лораеш хиннача нахах 
цхьабараш бIаргаго а бовза а ираз хин-
над са. Масала, Дидиганаькъан Сатой 
Илез Наьсаре, тхона дукха гаьна воа-
цаш, вахар, кIира цкъа-м, тешам боллаш, 
бIаргагора сона из, цу хана дика лела-
луш а водаш-воагIаш а хулар тIема ве-
теран. Цул совгIа, цун воша Сатой Жа-
браил тха школе физрук волаш болх 

беш а хилар цхьан юкъа. 1941 шера сен-
тябрь бетта 3 дийнахьа Ленинград лора-
еш волча Сатой Ильяса кога чIоагIа чов 
ю. Цул совгIа, бIаргавайна, сона вовзаш 
вар Зортанаькъан СаIадалий Сайпудин. 
Буро кIалха Iочуоттача вахаш хинна 
из юкъерча дегIара, бакъвола инттел-
лигент санна къамаьл де а, барзкъан-
на кечвала а, наха накъавоалаш къа-
хьега а ховш саг вар. ТIом чакхбаьнна-
чул тIехьагIа а, шоай юрта хьайбай лор 
санна вовзаш, хоатташ, юртахошта гIо 
деш вар Сайпудин.

 Тахан а Ленинград мел лораяь-
ча наьха цIераш вIашагIтеха, цхьана 
дIаязъяь яьннац аьнна хет сона. Цунна 
дола тешал доаладергда аз. Халкъа йо-
азанхочун Боканаькъан Хаме Ахьмада 
я «Тиша цIа» яха повесть. Из дIайолалу 
укх дешашкара: «Сийлахь-боккхача Да-
ьймехка тIема шерашка Ленинград ло-
раеш байнача Боканаькъан Хизарийи 
Iаьлийи сийна». Вешта аьлча, уж ши 
воша цу тIем тIа веннавале а, бакъда Т. 
У. Яндиевас юкъевихьавац Ленинград 
лораяьча а цига байнача а наха. Уж а 
уж санна дIа ца язбеш битарех а «иштта 
кхы дуккхабараш» аьннад цо. Из нийса 
дац, цу тIем тIа веннача хIара сага тай-
пан цIи, ший цIи, даь цIи йовзаш хила 
деза вай.

 Цу тIема хетадаь дукха исбахьа-
лен литературан йоазош а да вай къа-
ман. Масала, Пхьилекъонгий Махьмад-
СаIида «Этии Вутии» яхача повеста тIа 
дикка моттиг дIалоацаш я из тема, цул 
совгIа цун турпал вола капитан Горо-
децкий Ленинградера ва. Ювца гIала ба-
хьан тIом беш ла Боканаькъан Ахьма-
да «Тиша цIа» яхача повеста турпал Ги-

рихан. Гуйре тIаеча Ленинграде деша 
ваха уйла йолаш вар из, бакъда рузкъан 
болх чIоагIа ба, из гIала лорае а из ба-
хьан вала а везаш хул. Цо наьнага дай-
тача каьхата тIара мугIараш деш вай: 
«Тхоашта чухьа синош мел да, духьал-
латтаргда тхо моастагIчоа, дIалургьяц 
оаха Ленина гIала. Iоажалах тхо кхе-
рац, Iоажал оаха эшаяьй. ХIаьта нагахьа 
санна, хиланза ца доалаш, валар хуле, 
вай Даьхе бахьан, Ленина гIала бахьан 
хул – вIалла сагота а дац». 

 «Бакъдолчох йола поэма» яхача сай 
йоазон тIа аз а хьоахаяьй Ленинград а 
цунна баь хинна го а. Цунцара массехк 
мугI боалабе безам бар са укхаза:

«Са байт айлуш я хlара денна,
Воча адамий судхо хинна,
Харцлувр дlагlоргвац, кхаа бенна,
Цо еча кхелах къу мо тинна.

Са илли теш мо хургда латкъаш,
Нагахьа санна тахан, кхоана,
Дикача сага дега lаткъаш,
Зе е зулам хьадулой шоана.

Бакура комиссараш наха
Бицбиц, бакъдар котдоаккхаш байна,
Цар сий деш даим лаьтта даха
Мехко тlадиллад тахан вайна.

Ленинграде моцал лайнараш
Ба вайна цхьаькха гlайгlан оаса,
Вай-м дицдергдац царех хайнараш,
Дегlах боаллаш денала хьоаса...»

Сурташ тIа:  1. Iоахарганаькъан Рашид-
Бек, 2. ГIудантанаькъан Руслан, 3. Ту-
тайнаькъан Аьсет, 4. Iарчакханаькъан 
Жабраил.

Ленинграда баь хинна го бохабаь, 80 шу дизад
ГIибухера столица лораяь гIалгIай

Султиганаькъан Йоакъап

Энергетикахи ЖКХ балхахи 
йолча министерствон кул-
галхо волча Лоалахой Ахь-
мадаца кхетаче йир Шолжа 
района кулгал деча Татенаь-
къан Iийсас.

ВIашагIкхетаре цар дувца 
оттадаь керттера дешаш, рай-
онера тишъенна хин тур-
баш хувцарца, боаггIача бо-
араме наха сердал лоат-
тае езарца, дувзаденна дар. 
Иштта белгалдир, хий лоат-
таду моттигаш, лакха терко 

еш, тIахьожам беш, цаI волча 
оператора доалахьа халийта 
езилга.

«Арште, Эбарга-юрта баха-
ча наха боаггIача боараме хий 
дIацакхачарах, дийцар района 
кулгалхочо министрага. Лоа-
лахой Ахьмада аьлар, уж шак-
кхе юрт керда хин линеш чу-
яхка езача моттигашта юкъ-
ехьоргья, аьнна», — йоах тха 
газетага кхаьчача хоамо.

Хьакимаша цу кхетаче 
соцам бир, дIахо дIайодача 
хана, цу мугIарера гIулакхаш 
кхы тIа тоадеш, дIабаха безаш 
хилар.

Шолжа-Шахьаре дийцар хицара, токацара гIулакх

хиннадац, иштта говза мотт а 
кIоарга хьаькъал а долаш, саг 
хиннав Элберд. Язде, деша ца 
хой а, бакъда наха юкъе барт 
бара Iилма шаьра ховш хин-
нав.

ТIумхой Элбердеи 
Iоахарганаькъан Тоитайи 
дезале ваь хиннав Йоакъ-
ап 1902 шера тушоле бетта 
3-ча дийнахьа Эккажкъон-
гий-Юрта. Ши йишеи ши 
вошеи хиннад уж, бакъда 
воша зIамига волаш ла, деза-
ле цаI мара воаца кIаьнк хин-
нав Йоакъап. Ши йиша-м хин-
най цун Iайшии Хании яхаш, 
йоккхагIъяр Эккажкъон-
гий-Юртарча Овшанаькъан-
га хиннай, зIамагIъяр — Наь-
сар-Кертерча Зангенаькъан-
га. Уж шоаш беце а, царех 
хьабаьннараш болаш ба та-
ханарча заман чухь. Цу хана 
хIанз мо дешара паргIато хин-
наяц, юрташка ишколаш дук-
кха тIехьагIа яьхкай. Цудухьа 
юртарча къаьнача маьждиге 
диъ шу даьлча деша дIавенна 
хиннав цаI мара воаца кIаьнк. 
Цхьан шера дийшача, шийна 
хьийхача Iилман бух дика 
бовзаш, хIамах дика кхеташ, 
хьисап де ховш хилар хьа-
гойтад цо. Цига 12 шу дал-
лалца дийшача, дIахо хьахье-
ха молла воацаш бус хьужа-
рера мутаIаламаш. Из хьужа-
ре дIакъовлар кхерам болаш 
хиннай, дIа ца къовлийта да-
гахьа берашта хьеха а цунца 
цхьана дин Iилма дIахо Iомаде 
а лаьрхIад цо. Иштта хьехаш 
а ше дешаш а хьавенав из 16 
шерга кхаччалца.

Цу хана вай мехка Ок-
тябрьски революци йоал, 
Iаьдал большевикий мукъагIа 
дода, хьужаре дIакъовл, 
хIаьта цига хьехаш хинна Йо-
акъап Iаьдало тIакхувлаш, на-
бахта чувехкаш, дукха кхе-
ставу. Хьужаренах лоамарой 
ишкол хьаю, цига хьеха мо-
гаргдолаш, эрсий мотт ховш 
цхьа саг хиннавац. ТIаккха 
баьхкаб цига кхыча къа-
мех бола нах, юххьанца цига 
балха сеца хиннав Йоакъап 
а. Цун воIа Iийсас дагалувца-
чох, математика а географи а 
дика йовзаш, цу Iилмаех кхе-
таш хиннав молла. Цо ишко-
ле хьийхар дин Iилма хиннад. 
Дукха Iац из юртарча кердача 
ишколе, цигара дIавода, хIана 
аьлча укхун хетача беса уро-
каш дIаялийта лаьрхIа хинна-
бац кердача Iаьдала викалаш. 
Жайнахьа, КъорIа тIа доацаш 
дола хIама аргдолаш воаца-
ча цунна дийзадац шийга де 
яхаш хьалхадоахаш хиннар, 
цу лостамагIа деш дола хье-
хараш.

Цул тIехьагIа Онгаш-
та дIавода Йоакъап, цига из 
дешаш хиннав гIалгIай а нох-
чий а мехка дика вовзаш 
хиннача Эке Iумар-моллаца, 
Оздой Саьлмарзий Махьмад-
моллаца, Кукурхой Асхьаб-

моллаца, Iарчакханаькъан 
ИбрахIимца, кхычарца. Цун 
ший тайпан воша ТIумхой 
Увайс (Наьсаре цхьан урам 
тIа бахар уж) а ваьгIав, сона 
ховчох цига деша. Цига диъ 
махьал деш цо. Дийша ваьнна 
диъ-пхи шу даьлча, алапаш-
та юкъе цаI нийса доацилга 
гучадоал цунна, тIаккха юха 
а, Онгашта хьал а ухаш, диъэ 
махьал юхадеш цо, шийна 
ховш дар нийса дий хьожаш, 
тохкаш, шаьрдеш. Саг 26 шу 
даьлча мара йоалаяь хинна-
яц цо, эггара хьалха цо йоала-
яьр Боканаькъан саг хиннай. 
Дезал хулаш а ца хулаш а, 7-за 
саг йоалаяь хиннав Йоакъ-
ап-молла. ШоллагIа цун сесаг 
хиннай СапарIаланаькъан, цо 
ваь кIаьнк а ваьхавац. Молла 
Iаьдала балха тIа а хиннав, уж 
истий кхувлача хана, колхозе 
болх беча наьха къахьегама 
денош дIа а яздеш, царех ала-
пена меттел ялат дIадекъача 
дакъа лоацаш хиннад цо. Ше 
валале хьалха, Эккажкъон-
гий-Юрта ваьха Хамхой Ви-
сан-Гири волча водаш вар 
Йоакъап-молла. Цига царца 
цхьана баьха нах чу а баьхке, 
дувцаш Iеш хиннаб уж, хийла 
да моцалах кIалхара мишта 
воаккхар Йоакъап-мол-
лас, цхьацца гIо-новкъостал 
дарца.

Кастта тIакхоач вай къа-
манна йоккха сагото а бала 
а тIабена 1944-гIа шу. Сибре 
нах бугача хана, Эккажкъон-
гий-Юртара нах арабоахаш, 
цига тIахьожаш хиннав ЧК 
болх беш вола, цхьаккха има-
нах а къахетамах а хIама до-
ацаш вола гIалгIа. Йоакъап 
нийсвенна хиннав юртара эг-
гара тIехьа арабоахача наьха 
йиъ файтонаца. Новкъа бол-
хаш, шийца ворда тIа багIача 
нахага аьннад моллас:

— Вай укхаза 
юхадоагIаргдий ховш дац, 
дойя а доале а, мовлат дешаш, 
дIадахача бакъахьа да вай.

Цул тIехьагIа, ше оаз а йо-
хийташ, мовлат деша вола-
веннав. Тхьовра вай лакхе 
хьоахаваь чикист тIавенав ак-
харна:

— Мала вар шух ер 
дIадоладаьр? — хаьттад цо.

Сои сои вар, яхаш, тIера 
Iокхувсабеннаб цхьаба-
раш, молланна тIера бехк 
дIабаккхар духьа. Бакъда Йо-
акъапа лайнадац, цу гIулакха 
юкъе ше къайлавихьа, нах 
кIалъоттабе.

— Сона Дала пурам луц, се 
бахьан долаш наха цатоам бе, 
— аьннад цо.

— Из Iа дувца Iилма дийша 
саг со мара вац тхона юкъе. 
Ераш шоай къахьегаш, миска 
боахкаш хинна нах ба. Со цаI 
мара вац, дехьа юрта водаш, 
сехьа юрта водаш, дийша. Со 
вар из.

— Хьайна везаш вола 
виъ саг хьаэца ворда тIа 

багIачарех, ши кIира ха я 
хьона, юрта мел дола декъ-
ий дIадохкаргда Iа, — аь-
ннад чикиста. Нах арабоаха-
ча хана геттара чIоагIа цамо-
гаш хиларах, ара ца бахийта 
дIухьалбаларах боабаь нах 
хиннаб. Цар декъий хиннад 
цо дийцараш. Сел Даьла виц-
венна саг а хиннавий-хьогI из 
чикист-м, аьнна, хеталу укха-
за. Байна нах дIабохкийтар, 
уж ара, маьлхе цабадийтар 
а да-кх сага оамалца иман 
хилар. Дала хьаькъалча во-
алаваь хинна хила тарлу-кх 
из, къаман из мо дола док-
кха Iазап тIаэттача дийнахьа. 
Цо аьнна виъ саг ийца, Йо-
акъап-молла цхьан файтона-
ца юха юрта чувахав. Дукха 
нах хиннаб боабаь бадаш, цул 
совгIа дIадийхка латта доахан 
дIахецаш а, цу юрта хьежаб 
уж, дикка ха йоаккхаш.

Царца хиннача кхыча фай-
тонашца дIабахараш, Тихо-
рецк яхача моттиге кхаьча-
ча хана, фашисташа чуйийт-
тача бомбаша боабаь хиннаб. 
Дала иштта дIанийсдаь хила 
тарлу из, шийна везаш вола 
саг юхакъоаставергвола хоам 
байта. Из хьахезача, дикка ха 
яьккхар йоах Йоакъап-мол-
лас; шийца хиннача, новкъа 
боабаьча юртахоех велхаш. 
Царна юкъе хиннаб цун дика 
новкъостий, хьаьший, дика 
гаргара нах.

Нах дIабохкара декхар 
тIадилла хиннача сага, тIа 
а вена, чIоагIа болх баьб Iа, 
аьнна, хоаставаьв Iалама 
саг. Цул тIехьагIа из а цунца 
хинна виъ саг а ший маше-
наца Наьсаре Iо а боалабаь, 
цIермашена тIа ховшабаь, 
Сибре Iобахьийтаб. Иштта 
кхаьчав Йоакъап-молла Ак-
молински областа Сараба 
яхача юрта. КIалхара казахаш 
цецбаьнна хиннаб вай мехка-
хочох. Нах буаш дола оакха-
рий доагIа, яхаш, бийцараш-
та когаметта цар юрта кхаь-
чар хиннав шаьрра Iарбий 
мотт хьабувца а цун маIан де 
а ховш вола саг. Цул совгIа, 
чIоагIа куц долаш къонах а 
хиннав из. Из шоашта вайза 
кIира даьнначул тIехьагIа, 
молла аьле мара цунга йист-
хулаш, цох кхыйола цIи йоак-
кхаш хиннаяц кIалхарча ба-
хархоша.

ТIабаьхкарашта а мотти-
герча наха а юкъе цатоам баь-
нна хилча, юкъе а вахе, нийс-
денна халахетар, дов цу са-
хьат дужадеш хиннад цо. 
Юрта хьаким волаш хиннача 
цхьан казаха, из шийна вайза-
ча, колхоза коа дахчан пхьоа-
рал де балха оттаваьв молла.

Цул совгIа, бетта кхаь дий-
нахьа юртал аравала бокъо а 
енна хиннай цунна.

ДукхагIа уж денош цунна 
денна хиннад, ший кхоачарле 
цо хьалохаргйолаш. Да-м вай 
арадахале денз воацаш хин-

нав. Йоакъапа 12 шу даьнна-
ча хана, ялат кхедеш, из Буро 
тIа хьалкхуьаш, дохкаш хин-
нав Элберд. Цкъа иштта ва-
хача, ялат дехка цунгара ахча 
дIадаккхар духьа, хIираша 
вийна хиннав из.

Нана Тоийта а йижарий 
Iайши, Хани а болаш хиннаб, 
уж хьалаха а царех дIакхета а 
декхар оттадаь хиннад 42 шу 
даьнна волча, цаI мара воаца-
ча воIа а вошас а. Лакхе вай 
хьоахаваьча казаха воI хин-
нав могаш воацаш. Цхьац-
ца дарбаш де ховш хннача 
вай мехкахочо верзаву из. 
ТIаккха вокхо гIо-новкъостал 
ду гIалгIачоа нана, йижарий 
тIахинна эшалон мича яхай 
ха, цул совгIа, балха гIулакха 
вохийташ санна, бутт ха а 
енна, уж хьалаха вахийтав цо 
из, говр-ворда а денна. Нов-
къа водаш, 12 ди даьккхад 
цо, 400 километр никъ бича, 
цхьан юрта Баркинхой де-
зале кхаьчав. ГIалгIай фуса-
машка чувахача а, тIера хIама 
Iойоаккхаш хиннаяц цо, бокъ-
онца шийна уж хьакорабилц-
ца. Цу Баркинхой йоккхача 
сага аьннад:

— Вай арадаьха, укхаза 
Iокхаьча цхьа кIира доалла-
шехь, яла а енна, юртарча ка-
шамашка дIаеллай оаха из.

Ший наьна хIамаш воIа 
йовзий хьажа, уж а хьахьек-
хай цо. Йижарий цу хана, 
маьре баха, шоай дезалаш 
болаш хиннаб. Iийсас яхачох:

— Веннача сага де мел 
дезаш дола гIулакх даь, цар 
дIаелла хиннай тха даь-нана. 
Вай Сибрера цIадаьхкачул 
тIехьагIа, Наьсаре Бутыри-
на цIерагIча урам тIа бахача 
цу Баркинхошка хIара кIира 
водаш оамал яр тха даь, ший 
нана дIаелла нах лоархIилга а 
цар сий делга а дар цун из.

ДIахо иштта лела йиш 
йолаш дацар гIулакх, дезала 
уйла е езаш хиннай. Лоала-
харча юрта бахача Боканаь-
къан тайпан саг йоалаю цо.

Из яр Мочкъий-Юртар-
ча Боканаькъан Мухтареи 
ТIоаршхой Лолеи йоI Марем. 
Денал долаш саг хиннав Йо-
акъап-молла. Из гуш да, саг 
цо мишта йоалаяьй зийча а. 
Комендантага дийхад цо, го-
нахьа ядача юрташка ваха, 
сайна йоалае саг лохаргьяр 
аз, Iа пурам лоре, аьнна. Вокхо 
аьннад:

— Вохийтаргва аз, бакъда, 
юха ца воагIаш, ма Iелахь. Хьо 
мо вола саг шоашца Iийча 
бакъахьа хеташ хул гонахьа-
ра нах.

Иштта водаш, Боканаькъан 
бахача юрта кхаьчав из. Вай 
мехкахдахале да-нана денна, 
даь-вешийца кхийна хиннай 
Марем.

ХIаьта даь-воша набахта 
воаллаш хиннав.

Ехача йоIах жоп дала саг 
хиннавац. Лаьца воалла даь-

Сий долаш хинна молла
Наьсаре ваьхача КIуренаькъан Йоакъап-моллах

Iарчакханаькъан Сали

Со зIамига кIаьнк волаш, 
тхона дукха гаьна боацаш, 
Наьсарерча С. Орджоникид-
зе цIерагIча урам тIа бахар 
КIуренаькъан. Из цIа, кхы-
дараш санна доацаш, дика 
довзаш дар цу юкъерча а ер-
ригача юрта а бахача наха. 
Цу хана Наьсаре хIанз санна 
шахьар яцар, юрт лоархIаш 
яр, пхи-ялх мара улица а 
яцар нах бахаш. Сенца бел-
гала дар из цIа? БоккхагIчар 
яхачох, цу коа вахар чIоагIа 
хьаьнала а къахьегам безаш 
а вола саг КIуренаькъан Йо-
акъап. Тайпан цIи иштта 
язйой а, из ше ТIумхой вар. 
Цун да Элберд а, кхоачар-
ле хулаш бола нах а Эк-
кажкъонгий-Юрта баьха 
хиннаб вай Сибре дигале. 
ГIорваьнна йоазанхо хин-
нача Хамхой Вахий даьга 
Висан-Гирега дехка хиннад 
цар шоай лаьтташ. Цигар-
ча маьждигера Iоволавенна 
Султиганакъан кашамаш 
долча IотIакхаччалца дада 
лаьтташ Йоакъап-молла 
даьй баьха а цар доалахьа а 
хиннад цхьан хана. Тайпан 
цIи хувцара бахьан хиннад, 
нахаца цхьа дов долаш мот-
тиг оттар.

Йоакъапа даьгара Элбер-
дагара мара хьайоагIаш яц 
КIуренаькъан яха цар тайпан 
цIи, из лелаеш тахан а пхи-ялх 
цIа мара дац. Бакъда уж тувл-
бе мегаргбац Буро кIалхарча 
КIуренаькъанца, хIана аьлча 
уж Леймой лоархIаш а кхыча 
тайпан нах а ба.

Элбердал хьалха хиннача 
цар даьша ТIумхой аьле язъ-
яйташ хиннай шоай тайпан 
цIи. Цхьан заман чухь Эккаж-
къонгий-Юрта а баьхе, шоаш 
баха моттиг йите, лоаман 
юрта ТIумагIа баха болх уж. 
Цига, нах дIа-юха боабеш, дов 
хилар бахьан долаш, хьалха 
шоаш баьхача юрта юхабахка 
безача овтт Элберда дезал. Цу 
хана, цигара ара ца бовлаш, 
бахаш хиннаб цун вежарий 
Муса, Уматгири.

Элберд ше е бусалба дешар 
а е дунен дешар а дийша хин-
навац, амма вахар, нах, цар 
мотт, Iадаташ дика довзаш саг 
хинначох тара ва, хIана аьлча 
цIихеза кхелахо санна вовзаш 
хиннав из мехка. Из юкъева-
ха дов шозлагIа ваха везаш 

воша волча а ваха, цунга-
ра жоп а даьккха, юрта мов-
лат дийша, ворда тIа хоаяь 
ший саг йоалаеш, юхавенав 
из. Сона хетачох, цу заман 
чухь денал эшаш моттиг хин-
най цо яьр. Нахаца фу леладе 
деза, мишта леладе деза ховш 
саг хиннав из.

Саьлмарзий Махьмад яхача 
гIалгIай мехка сий долаш 
хиннача моллас Йоакъапах 
оалар йоах: «Ткъаь итт саг 
Iохоавича, цу ткъаь итт са-
гаца фу дувца деза ховш ва 
молла».

Цу хана йоалаяь цун фу-
сам-нана тахан а йолаш я, мо-
гаш-лелалуш а я. Тамаший-
на хIама да цаI, бокъонца цун 
яьнна ха 103 шу да, вай арадо-
ахача хана 27 шу даьнна хин-
най из. Цун ха дIаязъеча хана, 
ишттал ха яла йиш яц цунна, 
аьнна, итт шу Iодаьккхад 
тIера, каьхаташка диллача 93 
шу даьннад Марема. Цхьа-ши 
шу хьалха цунца къамаьл хин-
над са. Со чIоагIа гIадвугаш 
дар, сага гIо-новкъостал доа-
цаш, из лелаш хилар; къамаь-
ла шаьра а хьаькъала мисха-
ла зираттал эрга ца йоалаш, 
дувцаш дола хIама хьалха 
санна сакхетам лакха болаш 
цо дувцаш хилар.

Оалаш да, цхьан хьаькъал 
долча сага, бIаь саг кхаьбав. 
Цу тайпарча нахах саг хиннав 
вай мехкахо а. Шийна бовза-
ча, ше лоархIача хьакимашка, 
комендантага гIолла дукха 
нах балха оттабаь, моцало 
яхьача Iоажалах баьха хиннаб 
цо; цул совгIа моллагIа указ 
наха довзалехь кIира хьалха 
довзаш а хиннад цунна, хIана 
аьлча коменданта тешаме а 
дика а саг цох хетандаь. Вай 
цIадахкийта каьхаташ кийч-
деш долга а цо хьалххе хьа-
аьнна хиннад Элберда Йоакъ-
апага. Шоай дего хьатIаэцаш 
воацача сагага, цу тайпара 
хIама тахан а хайтаргдацар 
хьакимаша, цу хана-м геттара 
лира а ма хиннадий из. Наха 
цIабаха паргIато яьлча, хьо 
укхаза Iаре, аз юртда верг-
вар хьох, аьнна хиннад цунга, 
дика вахаргвар хьо, шедола 
хIама а хургдар хьа доалахьа. 
Бакъда молла ший даьй баь-
хача лаьтта кхача а хьамсар-
ча цIагIа са даьлча а бакъахьа 
хеташ хиннав.

Цхьан Iуйрийна, вена, чу-

ийккха хиннав из:
— Молла, указ арадаьннад! 

— аьнна, кхаъ баьккхаб цо.
Эггара хьалха боагIарашца 

цIавенав Йоакъап-молла, из 
хиннад 1956 шера. Цу хана 
ши воI хиннав цуни Меремеи 
— Iумари Iаьлеи. Юххьанца 
Эккажкъонгий-Юрта, тIаккха 
Наьсаре ваьхав из а цун дезал 
а.

ЦIадаьхкачул тIехьагIа кхы 
а ворхI дезалхо хиннав цар, 
лакхе хьоахаваьча шин воIал 
сов, кхы а кIаьнкаш, йиIигаш: 
Мухьмад, Iашат, Iийса, Абабу-
кар, Муса, Хадчат — хиннаб 
цар. Цхьа йиIиг яла а еннай.

Деррига Марема даь бераш 
ийс хиннад аьлча нийсагIа 
хургда, аьнна, хет сона. Iумари 
Iийсаи Магасе бах, Iаьла До-
шалкъий-Юрта вах, Мухьмад, 
Муса, Абабукар — Наьсаре.

ЙиIигаш а, маьре баха, 
шоай дезал болаш бах. 
ЙоккхагIъяр ТIой-Юрта Дзов-
ранаькъанга я, шоллагIъяр — 
Наьсарерча БIарахошка.

Хьалхарча деношка денз, 
Iаьдала балха хиннав Йоакъ-
ап-молла, «Назрановский» со-
вхоза дахчан пхьар волаш. 
Тахан цун къонгаш а, хьаь-
налча къахьегамца шоай 
дезал кхебеш, боахк. Бакъ-
да бусалба дешар дийша саг 
вац царех, КъорIа деша ховш 
Iийса ва ца аьлча. 8-9 шу даь-
нна кIаьнк вар со. Наьсаре Ду-
данаькъан Султана цIерагIча 
урам тIа вахар тха даь-воша 
Дауд. Цига мовлат дешача 
хьалйийхача наьнаца, вахар 
со а. Мовлат деша хьавийха 
хиннар вар Йоакъап-молла, 
цун куц-сибат, мовлат дешар, 
дIаводаш къамаьл дар, Iадика 
ювцар — шедар хоза хийтар 
сона цу къонахчунца. Элта-
ра кий туллаш, мора полтув 
ювхаш, герга юхь йолаш, юкъ-
ерча дег1ара къонах вар из. 
Цу тха даь-веший цхьа кIаьнк 
вар Йоакъап яхаш, хетарга-
хьа, молла сийна тиллаяр дас 
ший воIах из цIи.

Гонахьа, эгIа-магIа кхыбола 
моллаш боллашехь, из вехар 
цо даим динца дувзаден-
на хIама де дезаш хилча. Ше 
дешаш дола мовлат шин мет-
тала дешар Элберда Йоакъ-
апа: Iарбий меттала, тIаккха 
таржам деш гIалгIай меттала.

Мовлат дийшача молла-
на ахча луш дайнад сона. Аз 

из харцахьа да яхац, хIана 
аьлча мовлат дешийтача сага 
сагIийна дала лаьрхIа хIама 
да из. Бакъда Йоакъап-молла 
цу тайпара хIама дезаш хин-
навац. Цу хьакъехьа бокъон-
ца хинна цхьа хIама дувцарг-
да аз шоана. Наьсаре цхьан-
нахьа мовлат дешаш а хинна, 
хьаараваьннав Йоакъап-мол-
ла а Сальмарзий Махьмад-
молла а. Цхьа таро йолаш саг 
хиннав из дешийта ераш чу-
бийхар. ЦIабаха моллаш ара-
баьлча, киса кулгаш теIаде 
волавеннав фусам-да.

ВоагIош, IотIакхаьчав из 
Элбарда Йоакъапа.

— Фуй Iа цига киса теIаер? 
— хаьттад укхо.

— ХIама яцар из-м, — аь-
ннад ковна дас.

— Хьаяккхал, фуй хьа из? 
— хаьттад юха моллас.

— ХIама дацар из-м, Даьла 
ший духьа... — аьннад вокхо 
тхьовра мо.

— Хьаарадаккхал из, са 
кулг дIа ца а кхетийташ, — 
аьннад Йоакъап-моллас, ахча 
хьаэцаш оамал хиннаяц цун.

Хьаарадаьккхача, кхо сом 
хиннад из.

— ХIанз хьаарадаккхал 
Iайха вокхар кисашка мел 
деллар, — аьннад тIаккха. 
Деррига хьалдаьккха, 
хьавIашагIтехача, цу ханара 
ахча 18 сом хиннад. Из я итт 
тума е шийтта тума алапеш 
хинна зама.

— Даьла ший духьа дала 
воаллий хьо? — хаьттад.

— Воалл, — жоп деннад 
фусам-дас. — Хьажал, — аь-
ннад дIахо мовлат дийшачо, 
— тхо диза а, напагIа даккха 
могаш а нах да. Хьалла Наь-
саре завод йолча моттиге вах 
хьона цаI, шоллагIвар лес-
хоза юхе, кхоалагIвар ком-
мунальне юхе вах хьона, уж 
ба хьона миска нах. Из ахча 
кхаь даькъа дийкъа а дийкъе, 
цига дIаделе, юхавоагIаргва 
хьо, хьо юхавалцца тхо укха-
за латтаргда хьона.

ДIаводача хана куртка 
ювхаш хинна саг, юхакхаьча-
ча хана коч ювхаш, хьоцара 
кIур хиннаб. Иштта юхавена 
хьаэттача фусама-дас аьннад:

— Молла, Iа яхар хьадир 
хьона аз.

— ХIанз да хьона Iа даьр 
Даьла ший духьа, — аьлар 
йоах Йоакъап-моллас.

Цун шучий болаш, 
ГIумакханаькъан нах хиннаб 
Дошлакъий-Юрта бахаш. Цар 
аьнна хиннад цунга, оаха цIа-
моттиг кийчъяьй хьона, тхона 
юхе ваха хьава веза хьо. Из 
дIахезад цунна гонахьа Наь-
саре бахача нахá.

— Молла, мича вода хьо? — 
хаьттад лоалахоша.

— Цхьаннахьа водац со-м, 
— аьннад вокхо.

Цхьан сарахьа пхьегIа тIа 
арабаьнна латташ хиннаб 
къонахий. Царна юкъе хин-
наб укхун лоалахой Арсма-
канаькъан Ахьмади, ТIумхой 
Султани, Пхьарчийнаькъан 
Солсеи, туркх волча Хьула-
хой Мусай даи. ТIаккха цар 
аьннад, тхо дерригаш, ковнаш 
дехка, укхазара дIадолхаш 
да кхыча моттигашка даха. 
Из хабар дахьаш саг венав 
Йоакъап-молла волча. Сиха 
хIама тIа а йийха, хьалъара-
ваьннав ер:

— Фуд укхаза? Фу лела-
ду оаш? — хаьттад гулбенна-
рашка.

— Даха дIадолх тхо, тхоай 
боахамаш дехка, — жоп ден-
над вокхар цхьан оазах.

— ХIана, мишта долх? — 
цецваьннав Йоакъап-молла.

— Тха укхаза де хIама дац, 
хьо дIаводаш хилча, — аьннад 
лоалахоша.

— Водац со, сона Дала 
пурам лургдац шо дита 
дIаваха, — аьннад моллас. 
Иштта виса хиннав из, шучий 
болча Дошлакъий-Юрта дIа 
ца водаш.

Цигара Султан волча чу а 
баха, чай молаш а баьгIа, дIа-
юха къаьстар йоах лоалахой.

Дукха безаш хиннаб цунна 
ший лоалахой, царех вашаш 
хиннав из. Иштта из а везаш 
хиннав гонахьа бахача наха.

— ЦIен подвала чу каби-
нет яр тха даь, — дагалувц 
Iийсас. — Йоккха радиопри-
емник яр цун, Азербайджане-
ра ийца ена. Цо атта хьалоа-
цар «Монте Карло» яха канал. 
Бийсан 11 сахьат даьлча цу чу 
Iочуваьле, КъорIага ладувгIар 
цо. ДIаяздора, цхьа гIалат до-
ацаш. Шарманщикаш лув-
цаш пеленгатораш-машенаш 
яр вай милице, из яй хьаот-
тар, тха цIенна дукха гаьна 
йоацаш. Цу хана цу канала-
га ладувгIар а дика лоархIаш 
дацар.

Бакъда тха даьна-м дин 
гIулакхаш довза мара эшаш 
яцар из канал. КъорIа хьакъе-
хьа цу чу дийцачох, Саьлмар-
зий Махьмадаца дагавоалар 
из. Иштта ма йоахарий, аьле, 
хьадисаш дувцаш хиннад. Цу 
тайпара бувзамаш лоатта-
деш хиннад цар, дин гIулакх 
дикагIа довзаш болча бер-
ригача дийшача нахаца, уж 
болча дIа а ухаш, кердадараш, 
хIанзалца шоашта цадайза-
раш Iомадеш хиннад. ХIаьта 
оаха дийшача дика хеташ а 
вар. Массане а ишколе дий-
шад оаха, чакх а яьккхай. 
Дас оалар: «Нагахьа санна 
бусалба дешар деша шоай 
вIаштIехьа ца доале, дунен 
дешар мукъагIа дешалаш».

Дукхача гIулакхашта кхув-
лаш хиннав мехкахоша Йо-

акъап-молла: зоахалолашта, 
довнашта юкъе; мовлат деша-
ча; веннача, ваьннача, иштта 
кхы дIахо а.

— Йоакъап-молла цкъа 
дIавахача, тхох саг ваха везаш 
хилацар довна юкъе, — оалаш 
хиннад Саьлмарзий Махьма-
да. ЗIамигачунца дувцаргдар 
ховш хиннав из, воккхачунга 
цунна товргдар ала ховш хин-
нав, бокъонца вола психолог 
санна. МоллагIча гIулакха ше 
вугаш хуле, вийха хуле, эгга-
ра хьалха эздело дIадеххача 
тайпара леладеш хиннад 
цо моллагIа гIулакх. Довна 
юкъе водаш хуле, машена тIа 
вагIаш, чуводаш хиннавац из 
юрта, дIачукхачале Iо а ваьле, 
гIаш чуводаш хиннав довна 
даьй болча коа кхаччалца, 
цу юрта а ше водача ковна 
а лерхIам беш. Саьлмар-
зий Махьмад а кхы массехк 
къонах а дувцаш багIачара 
хеза хIама укхаза хьоахаде 
лов сона. Из цар дийца хин-
над Йоакъап-молла венначул 
тIехьагIа. Цхьа дов хиннад, 
дIа ца доалаш, дIаьхденна 
латташ. Цунна юкъе ца водаш 
саг хиннавац. Цхьаккха дарах 
дIадоалаш хиннадац дов. Из 
дIа ца доаккхийташ хьувза-
рий дов дIадаьккха хиннад 
цхьан хана Йоакъап-моллас.

— Даьллахьа, молла, дов 
дита тигац, цунна юкъе ца 
водаш саг висавац, — аьннад 
цунга.

— ХIама дергдац, — 
жоп деннад вокхо, — 
Дала дегIадале, из дов а 
дIадоаккхаргда вай.

Цу довна юкъевахав из, 
юкъах герз а доаллаш. Шийца 
хьа мел вена саг юрта йисте 
а вита, ше хьалчуволавен-
нав. Плащь лелаеш хиннай цо 
дукхагIйолча хана, из хьай-
ийлла, ши кулг тIехьашка 
делла, лелаш оамал яр цун. 
Коа хьалчувахача, молла 
воагIа, ер вайна дукха гIулакх 
даь саг ва, аьнна, гонахьабаь-
ннаб кIалхара нах. Вайзав 
царна.

Цига ваьгIав из дов ца 
дуташ хьувзар. Из хиннав 
цхьан хана Йоакъап-моллас, 
дов дIа а даьккха, гIулакх 
даьр. Моаршал а хаьтта, из 
гIеттача, цунна хьалхашка 
латтача истола тIа ший герз 
Iо а дилла:

— Е со ве веза Iа, е из дов 
дIадалийта деза Iа, — аьннад 
довна юкъевахачо.

— Молла, хьо мишта вув-
ргва аз? —цецваьннав вож.

— Е со ве веза Iа, е из дов 
дIадаитй а деза Iа! — цIаькъха 
аьннад хьашас.

Ше фу дича бакъахьа да ца 
ховш, веха хьайзача довна дас 
аьннад йоах:

— ДIаюкъах доллал из хьай 
герз. Кхо-виъ саг Iел укхаза. 
Хоам бе мегаргба шоана, дов 
дIадаьннад, аьнна.

Иштта саг хиннав 
КIуренаькъан (ТIумхой) Эл-
берда Йоакъап-молла. Дала 
из мо бола къонахий боацаш, 
кIал ма дуталда вай къам.

Йоакъап-молла кхелхав 
1968-ча шера ардара бетта 
22-ча дийнахьа.

Обойнаькъан Фатима

Бусалба дог къахетамах дизза 
хила деза! Иштта йоах вай 
дино! Къахетаме воаца саг 
наха унзара хет. Укх дунен тӀа 
хьадеш мел дола дикаш къа-
хетаме болча наьха хьинарца 
хулаш деций?!

Со хьоахаде гIертар-м дук-
кхача наха къувлаш, сатем бо-
абаь хIама да... Ара шелал хьа-
оттарца, эггара хьалха дагадох 
цIа доацаш лела хьайбаш, ма 
дарра аьлча, доал доацаш лела 
цискаш. Уйла е эттача, чIоагIа 
тамашийна да укх дунен хIама... 
НийсагIа аьлча, тамашийна 
ба-кх нах...

ЛерттIа шийна чуIе моттиг 
йоацача цхьаволча сага ворхIи, 
бархIи циск леладу хийла цIагIа. 
Сона сай бIаргашца дайна 

Къахетам
Доал доацача хьайбашца къиза ма хила

хIамаш да уж-м. Шоай бераш-
та санна цар кIоригашта доал 
деш, цамогаш хинна циск ло-
рашка кхувлаш, маьхий детташ, 
хан-ханнахьа лувчадеш, нIаний 
хургдоацаш молхаш мелаеш ле-
ладу. Сона йовзача цхьан кхал-
сага 35 эзар сом ахча Iодиллар, 
арара хьачуденача цхьан циска 
кIорига дарба деш

Кхыметтел операци тIехьа 
яйтар цо цунна. Доккха хIама 
дар, из кIориг тоаде гIерташ, 
хьайбай лор волча ухаш, таксех 
цо Iо мел дилла ахча. Ма ираз 
да-кх хьа Дала иштта къахетаме 
дог денна, аьнна, хийтар сона 
цо леладечун бIарахьежаш!

Бакъда сона а шоана а дика 
бовза хургба, Iан шелал латтача 
дийнахьа, дIадала бIаргагучара, 
яхаш, хIамаш етташ, наIаргара 
уж миска хьайбаш лелхадераш. 
Ма даггара уйла йича, цу наьха 

кер чу фу доалл кхета магац 
сона! Ай, фу хургда цу хьа 
цIенах, шийлача дийнахьа ци-
скага бийса яккхийтай аьнна?! 
Из фусам хьайна хьаеннача 
Далла хоастам баь, Даьла ший 
духьа, аьнна, Iа из цIагIа чудита-
ча, хьайна Даьла раьза вергвар 
Iа! Цхьа даладоалла циск чувха-
деш, йоаллача сагага:

— ХIама тасса цунна, моцало 
кIал ма дитадий из, — аьлар аз.

— Тоссаргьяц, тIаккха-м 
хIара денна хьаухарг ма дий из, 
— хезар сона.

Ма къа да-кх хьа, аьнна, хий-
тар сона... Дала хьайна доккха-
ча дикага кхача тарлуш бола 
аьттув белча, из кхетаде иман, 
низ хиланзар-кх хьа! Тахан цу 
мискача циска тесса хIама, кхо-
ана доагIаргдолча къематдий-
нахьа Дала бIаргаяйтаргьяр 
хьона... Бакъда хьа дего из кхе-
тадац, хьагучох! МIарга Iетта 
циск цIагIара аракхосса-м док-
кха хьаькъал эшац!

Из гIулакх хьалъийдеш, дув-
цаш латташ да вайцига дог ла-
зараша. Дика хургдецарий хIара 
сага ший коа, шелалах хьула-
ле йиш хургйолаш, цискашта 
лаьрхIа дахчах зIамига бунаш 
оттайича? Хьастам Iочутоха 
ховш волча сага хьадуларгдо-
лаш дика да-кх из!

ЦIагIа эшаш йоаца цхьа 
тиша хьамаш дIакIалъяьхка, 
хьадаь цIалгаш Iооттадича, 
гIорадаь дагIа цискаш, ла ца 
леш, Iангара довргдар, Даьла 
къахетамца. Кхы доккхагIа 

дика хургдий, хьай низаца Дала 
хьакхелла цхьа дийна хIама 
кIалхардаккхарал?! Тахан Кхел-
лачо хIаранена хьабенна аьттув 
ба из!

Сихлелаш дика гIулакхаш 
де, тахан оаш хьадаьр, кхоа-
на бIаргагургда шоана яхаций 
вайга дино?! ХIанад вай селлара 
къиза, хIана биц вай цу хIамай 
лерхIам?! БIаьстан денош хьа-
эттача, лоа дешача, гIорадаь 
дайна дада цискаш гучадоал. 
Унзара хIама да из, бусалба нах 
бахача моттигашка! Котельни 
е цхьацца тиша цIа доацаш саг 
вац, ковнаш долаш бахарашта 
юкъе. Ай, саг къевала, йоккха 
хало хила хIама да из?! Хьасо-
мадаккха хьай дог, бусалба саг!

Къахетаме бараша-м кварти-
рашка а леладу цискаш. Дер-
рига дIадаьлча, цисках лаьца 
хьадисаш ма дий вайна! Ше 
моллагIа дика дича, дега тоам 
хулаш хила везаций бусалба 
саг?! Тесса ца а дуташ, теркал-
де вай из гIулакх! Вай дерригаш 
оарцагIдаьлча дуккха синош 
кIалхардоахалургда бирсача 
шелалах! Уж мо долча хIамаша 
вай дегашта хало ца йой, сенах 
хало хургья вайна, аьнна хет...

Бераш тIехьадаьха дIакоа 
ваьлча, моллагIча маIача сага, 
йоккха юкъ ялалехь, хьадерг-
дар мискача цискилгашта из 
цIалг. КIалха цхьа тиша ювргIа 
билле, малх дикагIа тIалаттача 
Iооттаде, Даьла раьза хургва 
вайна тIаккха... Къахетаме хила 
вай, ва бусалбаш!

Султиганаькъан Йоакъап

ГIалгIайче, чарахьал леладеча 
доазон тIа хIара шера Iай оак-
харий лелаш хилара чот лоат-
таю, из йIаьхлургья 2023 шера 
тушола бетта пхийттлагIча 
денга кхаччалца, аьнна, хоам 
бир «Сердало» газетага респу-
бликан Iалам лорадара мини-
стерстве.

«Iана замагIа лоаттаеш йола 

чот, из чарахьал ду оакха-
рий а оалхазараш а тIакхетара 
хьал да. Из болх дIабахьара 
лоархIамедар да, дикка лоа 
уллаш хилар», — аьлар ГIалгIай 
Республикерча Iалам лорадера-
ша.

Лоа уллаш хилча, ерри-
га лараш гучахьа хул. Из болх 
дIахьош бараша ден-бус нийсъ-
енна лараш дагаръю, цу юкъе 
керда оакхарий е оалхазар даь-
ннадий хьожаш, цигара ховш 

хул цар хьал а. Иштта тохкаш 
долча доккхийча хьайбашта 
юкъе саьрч, лийгаш, акха хьак-
харч хул; оакхарашта юкъе — 
бертий, цогалаш, акха цискаш, 
гIибухера чарч, пхьагалаш, 
кунеш.

Из дIа мел хьоча хана, марш-
рут дикка шозза Iомаю, хьал-
харча даькъе дIайоаю еррига 
цар йита лараш, цул тIехьагIа, 
ди-бийса даьлча, кердаяраш 
белгалъю.

ХьунагIа мел дола дийна 
хIама дагардаьчул тIехьагIа, 
царна ше-ший белгалонаш 
ергья. Бекарга бутт юкъекхоа-
чаш, цунах бола беррига хоам 
ховш хургба: масса тайпара 
оакхарий а оалхазараш а вай 
хьунагIа да.

Кийчбаьчул тIехьагIа, из 
болх дIабохьийтаргба феде-
ральни чарахьала боахам 
дегIабара йолча Центре.

Хьун дийнаташ лархIар дIаьхлургда, 2023 шера 
тушола беттага кхаччалца

ГIалгIайче 
тIахьожам 
боацача 
дийнаташцара 
дош 
къоастадергда
Султиганаькъан Йоакъап

ГIалгIайче, муниципаль-
ни даькъ тIарча Iаьдало 
ше дол-долча къеста-
ду тIахьожам боаца-
ча дийнаташцара дош. 
Иштта, Илдарха-ГIалан 
администраце барт баьб, 
доал доацаш лелаш дола 
жIалеш, хьа а лувцаш, 
чудехка, аьлар «Серда-
ло» газетага мэре кепай-
оазон болх лелабераша.

«ТIахьожам боацаш 
лелаш дола акха жIалеш 
оалаш дола уж дийнаташ 
массаза а хиннад наьха тер-
кама юкъе, Илдарха-ГIалий 
тIа меттел, уж-м массанахьа 
а долаш да, къаьстта бераш 
кхераду цар, кхыметтел 
боккхийбараш а унзарбоал 
царех. Цхьайолча хана, да-
гадоацаш, тIадеддача жIале 
берашта царгаш тохаш а 
нийсденнад.

Эггара халагIдар да, 
царна топ тоха йиш йоацил-
га, из могадаьдац. ДикагIдар 
да, уж хьа а лаьца, чудох-
кар, бакъда гIалгIайче уж 
лаьрххIа чудехкаш йола 
моттиг кхы а хьаяьяц. Из 
дош а къоастадергдолаш 
да карарча хана, кхымет-
тел оаха лаьтта а хьожаде 
лаьрхIадар цу гIулакха.

ДIаболабаьча балхо то-
ламаш гойтар, дIахо из болх 
лерттIа дIабахьара лаьрххIа 
ахча а моттиг а эш», — йоах 
хоамо.

ПхийттлагIа шу да, мехка 
гIолла дийнаташца мишта 
хила веза хьалхадоаккхаш 
дола закон арадаьнна. Цо 
бокъо луц уж дIакховса е, 
тхьовсадаь, доаде, царех 
лета. Нагахьа санна жIали 
геттара могаш деце мара, 
из, тхьовсадаь, де йиш 
йолаш дац.

Законо яхачох, белгга-
ла йола бокъонаш я: «Хьа а 
лаьца, царна кхы дахкаргдо-
ацаш маха тоха е вакцина е, 
юха ше хиннача дIахеца».

Нагахьа санна из иштта 
деце, уж жIалеш шоаш дийна 
мел да лаьрххIа йолча мот-
тиге чудахка дезаш да. 
ЖIали хьалаьцача, «Без-
аме цIа Инг» оалача дика 
гIулакхаш деча фонда ком-
мерчески оагIоно яхачох, 
12 500 сом мах ба цхьан 
жIалена оттабаьр, цу юкъе 
НДС а долаш: хьалоацачунна 
2000 сом мах лу, маха то-
хара — 5000 сом, вакцина-
ци ерг — 3000 сом. Муни-
ципальни бюджете цу тайпа-
ра ахча дац.

Белгалдоаккх, Илдарха-
ГIалан администраце 
ГIалгIай Минфинага, Ве-
туправленега цу гIулакха 
эшаш дола хьалаш хьакхол-
ла, аьнна, кхайкарал даь хи-
ларах, дIахойодача хана уж 
жIалеш хьалийца чудохка 
йиш хургйолаш. Цу деша кхы 
а жоп денадац.



Учредители: 
Правительство 
Республики Ингушетия и 
ГАУ «Общенациональная 
газета «Сердало»

Главный 
редактор: 
Курскиева Х.А.

Адрес Правительства РИ: 
360001, г. Магас, 
пр. И. Зязикова, 12. 

Адрес редакции и издателя: 
Республика Ингушетия, 
386101, г. Назрань, 
Тер. Центральный округ 
пр. И.Базоркина, 60. 
Тел.: 8 (8734) 77-11-84 
Бухгалтерия: 8 (8734) 77-10-85.

Газета зарегистрирована 
Управлением Росохранкультуры 
по ЮФО. 
Рег. номер ПИ № ФС 10-6526 
от 5 марта 2007 г.

E-mail: serdalo@yandex.ru 
Сайт газеты: serdalo.ru.

Набор и верстка произведены в 
компьютерном центре редакции 
газеты «Сердало». 

Время подписания номера 
по графику в печать: 
18 января 2023 г. 
Фактически 17:20. 

Точка зрения авторов может не 
совпадать с позицией редакции.
При перепечатке 
ссылка на газету обязательна. 
Письма, рукописи, фотографии, 
рисунки не рецензируются и не 
возвращаются.
Свободная цена

Газета отпечатана в издательстве 
«Южный регион», 
с готовых диапозитивов 
Адрес: 357600, Ставропольский край, 
г. Ессентуки, ул. Никольская, 5. 
Заказ №1435 Тираж: 2000 экз.

«ГОРЯЧАЯ ЛИНИЯ» ПРАВИТЕЛЬСТВА РИ ПО ПРОТИВОДЕЙСТВИЮ КОРРУПЦИИ +7 (8734) 55-11-57, ЕДИНЫЙ ТЕЛЕФОН СЛУЖБЫ СПАСЕНИЯ 112

www.serdalo.ru

ЗАМАЙ БУВЗАМ 15
№ 2 (12579)Наджгоанцхой бутт 19 ди 2023 шу

Султиганаькъан Йоакъап

Вай республикера 80% бахар-
хой гаьнарча мехкашка аха, 
цигарча Iаламах бIаргтоха, 
кхыча мехкашка бахача наьха 
вахар, Iадаташ довза ловш ба. 
Из хьахьекхар 100 сагага хат-
тар деш, тха газето дIабихьача 
тохкамо.

ДукхагIбарий шоаш сатувса-
ча цу хIаманга кхача аьттув бац. 

Гаьнарча мехка салоIаш, дега 
тоам беш лела дикка ахча эш, 
хIаьта дукхагIболча наха къаь-
стта цу гIулакха дохка из таац.

20% бахархоша белгалдир, 
кхыча мехкашкара вахар шо-
ашта книжкашка, интерне-
тага гIолла довз, аьнна. 70% 
нах хи тIа лелача кемаца цига 
кхача ловш ба, 15% наха машен 
хорж, хIаьта юхебисарий безам 
ба фецарча кемаца дуненна го 
баккха.

ГIалгIайче ша 
баьча хиш тIа 
лелар дехкаш, 
гIирмаш 
увттаеш латт

Султиганаькъан Йоакъап

Ша баь латтача Iам тIа 
а иштта кхыча хиш тIа 
а вала йиш йоацилга 
хьалхадоаха белгало-
наш увттаеш бола болх 
дIахьош ба вай респу-
блике гIолла. Цу тайпа-
ра, Шолжа-Шахьара Iам 
тIа валар дехкаш, гIирма 
оттаяьй, аьнна, хоам бир 
«Сердало» газетага ша-
хьара администраце.

Халача моттигашка къа-
хьегача ГО болхлоша, 
ГIалгIай Республике гIолла 
йолча Россе МЧС болхло-
ша, «Эрзи» оалача, чоалха-
не хьал эттача нах лохара-
ша, кIалхарбоахараша цхьа-
на шахьара Iам болча латта 
хьал техкар. Шоай балха 
декхараш кхоачашдеш, «Iам 
тIа вала йиш яц!» яха гIирма 
оттайир», — йоах хьабайта-
ча хоамо.

Иштта бахархош-
та лаьрххIа дола каьхаташ 
делар, ша тIа лелар кхераме 
долга хьалхадоакхаш бола 
хоам тIа а болаш.

ХьалхагIа «Сердало» га-
зето яздаьдар, бераш а он-
даргаш а Наьсарерча Iам тIа 
ловзаш хилар мел кхераме 
да. Иштта вайцигара кхыдо-
ла хиш долча а йоагIаш йола 
белгалонаш яьй, тешаме бо-
ацача ша тIа леларах нах ло-
ралургболаш.

Iарчакханаькъан Сали

Ховш ма хиллара, Къилбасе-
да Кавказера дIаболалу ТIема 
Гуржий никъ, цхьаькха цIи а я 
цун ТIема гIалгIай никъ а оал 
цох. 1783 (цхьадолча каьхаташ 
т1а 1784) шера гIалгIай Зовра-
Ков яха юрт уллача хьалъ-
еш хиннай Буро (Владикав-
каз) оалаш йола крепость. Ци-
гара гуржий столице Тифли-
се кхаччалца хьаяь хиннай 11 
станци: Балти, Ларс, Казбек, 
Коби, Гудаури, Млеты, Пасана-
ури, Ананур, Душет, Цилкани, 
Мцхета.

ДIахо из никъ Тифлисе кхо-
ачаш хиннаб. Юххьанца цун 
бIоахал 192 км хиннад, таханар-
ча дийнахьа из 208 км кхоач.

Тайп-тайпарча ханашка цу 
новкъа гIолла лийннаб Грибое-
дов Александр, Пушкин Алек-
сандр, Лермонтов Михаил, Ни-

240 шу да из хинна
ТIема гуржий никъ гIалгIай мехка гIолла билларах

колай II, Хетагуров Коста, Тол-
стой Лев, Чехов Антон, Маяков-
ский Владимир, Хрущёв Ники-
та. Цу наькъа хьалхара станци 
хиннача Балте ваь хиннав Нохч-
ГIалгIай халкъа поэт Яндакъон-
гий Жамалда. Цига д1а а вел-
лав из 1979 шера. Иштта цу нов-
къа лийннарех ва йоах Шаля-
пин Фёдор а. Цох дувцаш цхьа 
легенда а да ТIема гуржий наь-
къаца дувзаденна.

Буро тIара Тифлисе ваха 
везаш хиннав Шаляпин. Из никъ 
кхераме а ба, хьайца ха доацаш 
ма гIо, аьлча, ладувгIа тигадац 
иллиалархочо. Новкъа водаш, 
из паччахьа эпсар ва мотташ, 
лаьцав эбаргаша. ТIавигав Хоа-
рачой Заьлмаханна.

— Малав хьо? — хаьттад цо 
хоза гIирс бувхаш волча къо-
нахчунга.

— Со иллиалархо Шаляпин 
ва, — аьннад вокхо.

Тийшавац цох Заьлмаха.

— Хье иллиалархо вале, 
дIаалал тIаккха илли, — аьннад 
эбарга.

ЧIоаггIа оаз йохийташ, илли 
ала волавеннав артист:

«Денал дола Хоасбулат, 
Биркъе я хьа фусам...»
Заьлмаханна бIаргашка хий 

этта хиннад.
— Аз дIавохийт хьо, — аь-

ннад цо Шаляпинга, — бакъда 
цхьа дош дала деза Iа сона.

— МалагIа дош да из?
— Са бIаргашка хий кхехка-

дар аьле, сагага хьоа ма делахь.
Шаляпина хьоадергдац а 

аьнна, иллиалархо дIавахийта 
хиннав Заьлмахас. Цу хьакъе-
хьа байт язъяьяр гIорваьннача 
эрсий поэта Ляпин Игора. Эгга-
ра хьалха цо из йийшар парте 
Нохч-ГIалгIай обкома актови 
зале, цу чу цунга ладийгIарех 
ва со а.

Са а хила вийзав цу новкъа. 
1983-ча шера Нохч-ГIалгIай йо-

азанхой Союзо а парте обко-
ма культуран отдело а цхьа 
нохчои цхьа гIалгIаи вахийта-
вар Кутаисе хургдолча Мая-
ковске Владимира поэзен де-
ношта юкъе дакъа лаца. Нохчо 
ЯндарбиевгIар Заьлмаха вар, 
хIаьта гIалгIа со вар. ТIема гур-
жий наькъах чакхдала дий-
зар тха Тбилисе кхачалехь, ци-
гара дIадигар Кутаисе. Хилар 
тхо Маяковски ваьча, ваьха-
ча Багдате, цигарча музее, бай-
таш йийшар гIалгIай а нохчий 
а меттала. Юхаба а бийзар тха 
из никъ. Беррига а бацар из цу 
хана кхераме, унзара, бакъда 
цхьа дакъа-м дар цун кIоарга 
аьле долаш, цига гIолла чу-
воде цицха хургдолаш. Гур-
жий мехка кхо-диъ ди даьккха, 
цIавера тхо шиъ. Со ала йиш 
йолаш ва шозза ТIема гуржий 
новкъа хиннав со, аьнна, Буро 
тIара Тбилисе кхаччалцеи, Тби-
лисера Буро тIа кхаччалцеи.

Гаьнарча мехкашка 
аха ловш ба 
дукхагIбола гIалгIай

Iарчакханаькъан Сали

«Лоаман Iуйре» яха альмана-
хи сои цхьан ханара дар, тхо 
шаккхе даь хиннад 1958 шера. 
Бакъда тхо даь моттигаш бе-бе 
я. Со Казахстане ваьв, цу хана 
тха дезал цIабахканза хин-
наб, хIаьта альманах дукха ха 
йоацаш меттаоттаяьча Нохч-
ГIалгIай Республике даь хиннад. 
Дийна биса, шоай мехкабаьнна-
ча гIалгIай йоазанхошта мукъа 
беннаб из хьаде, хIаьта нох-
чий йоазанхоша хьадаь хиннад 
«Орга». Республикан йоазанхой 
доалахьа хиннад литературно-
исбахьален, юкъарлен-полити-
чески альманах.

Дуккха йоазанхош-
та дегIабахка, шоаш наха 
дIабовзийта гIо даь хиннад цо. 
Масала, цун оагIонашка гIолла 
яйзай гIалгIашта Албаканаькъан 
Жабраила байташ, Чахкенаь-
къан СаIида «Дошо бIоагIий» яха 
роман, Тимарзанаькъан Баши-
ра поэзи, кхыдола вай йоазанхой 
кхолламаш а цIераш а.

«Лоаман Iуйре» къаман деза-
денна альманах дар. Цу хана хьа-
яздора, дешар, керда гучабаь-
нна поэташ, драматургаш, кри-
тикаш, прозаикаш бовзар цунга 
гIолла. Сий долаш а дар альма-
нах. ХIара шера изи «Сердало» 

«Лоаман Iуйре» 
дерригача къаман альманах дар
Йоазанхой таьптара 65 шу дизад

газети хьаяздора вIалла дийша 
йоацаш хиннача тха нанас, ше 
«Электроинструмент» заводе 
балха йолча заман чухь. Цуду-
хьа, зIамига волча хана денз, из 
газет а альманах а дезаденна вар 
со. Цу тIа яр тайп-тайпара рубри-
каш: «Поэзи», «Проза», «Литера-
туроведени», «Вай — интернаци-
оналисташ», «Исторе оагIонаш», 
«Муш — бIаьха, дош — лоаца», 
иштта кхыяраш. Тайп-тайпарча 
ханашка цун керттера редак-
тораш хиннабар Чахкенаькъан 
СаIид, Боканаькъан Ахьмад, Ве-
дажанаькъан Ахьмад, Вешкара-
наькъан Мухьмад, Малсаганаь-
къан Або. ЛаьрххIа вIашагIъелла 
редколлеги а яр журнала, цунна 
юкъебоагIаш хиннабар дош 
говзагIа ала ховш хинна йоазан-
хой, лакхе хьоахабаьрел совгIа 
Гаьгенаькъан Гирихан, Пхьилекъ-
онгий Махьмад-СаIид, Шаденаь-
къан Султан, иштта кхыбараш.

Хоза мужалт яр альманаха, 
цу тIа дар хьалбоалаш латтача 
маьлха хьалхашка гораэтта лийг. 
Тираж ши эзар совгIа яр, цкъа-
за из дIакхоачар, дукха хIама 
ца эшаш, кхаь эзарга. Вешкара-
наькъан Мухьмад редакторал-
ла хьатIавеча, формат а журна-
ла цIи а хувцаелар, «Маьтлоам» 
аьнна цIи тиллар цох. Карарча 
хана цох хьахиннад «Литератур-
ни ГIалгIайче» яха журнал.

Султиганаькъан Йоакъап

ГIалгIай Республике, пунчи 
(грипп) оалача лазарах дола 
эпидеме хьал 2022-2023 ше-
рашка цхьан метте лат-
таш да, геттара чIоагIа дIа-
юха ца даржаш, РФ кхыча 
миIингашкара бераш де-
шара цIагIа дитарга а ма-
скаш йоахкаярга а хьежача. 
Цох хоам бир мехка кулгал-
хочунга Келаматанаькъан 
Махьмуд-Iаьлага ГIалгIай 
Республикан унахцIенон 
министра Балайнаькъан 
Мухьмад-Башира, иштта 
ГIалгIай Республике гIолла 
йолча Роспотребнадзора ур-
халлен кулгалхочун гIонча 
йолча ГатагIажанаькъан 
Зарас, аьнна, хоам бу респу-

блика кулгалхочун кепайоа-
зон болх лелабераша.

«2023 шера хьалхарча 
кIира ОРВИ оала лазар кхийт-
та вар 465 саг, пунчи долаш 
саг хоаваланзар. ШоллагIча 
кIира 504 саг вар ОРВИ 
долаш, наггахьа саг нийсве-
лар пунчи долаш. Юкъера 
хьаийцача, нах цамогаш хи-
лара хьал итта эзар сагах 9,1 
иштта 9,9 нийслу, эпидеме 
боарамга кхоачаш а дац.

Роспотребнадзора урхал-
лено бахача наха юкъе лат-
таш дола хьал дIадовзийташ 
болх дIахьу, пунчи а ОРВИ 
а кхетаргдоацаш, уж ло-
рабе лаьрхIа, — аьлар 
ГатагIажанаькъан Зарас.

Цо белгалдир, из унза-

ра лазар кхета тарлураш 
дукхагIа бар, кердача шерца 
дувзаденна салоIа денош йи-
стедаьнначул тIехьагIа. Деша 
дагIача берий дешар цхьан 
кIира соцаде тарлуш дар, на-
гахьа санна хIара пхенне-
на юкъе цаI могаш воацаш 
нийслойя (20% дукхагIа).

ХIанз укх сахьате, ГIалгIай 
Республика унахцIенон ми-
нистра яхачох, дукхагIа нах 
могаш боацаш ба Н1N1 оала-
ча пунчех». Нагахьа санна 
нах могаш бац аьнна дар-
банче хьабаьхка хилча, ко-
ронавирус дий хьожаш болх 
дIахьу царца.

«Пунчена духьала вакци-
на еш бола болх дIахьу, лазар 
дIа-юха даржаш йола ха 
дIайолаялалехь, ший ханна-
хьа сага онк хилийтара. Вак-
цина яьчул тIехьагIа, пхийт-
та ди даьлча дIайолаенна, 
бIарчча шу даллалца из сага 
дегIаца хул», — аьлар Балай-
наькъан Мухьмад-Башира.

Дарбанчашка шоай ханна-
хьа дIабихьаб, нагахьа санна 
эпидеме хьал даржаш хуле а, 
лораш кийча хургбола болх. 
Из да лораш тоъаш хилар, 
менгеш нах Iобувшабара кхо-
ачам болаш хилар, говзанчаш 
шоай моттиге хилар, техника-
ца, молхашца кхоачам хилар.

ГатагIажанаькъан Зарас 
хьалхадаьккхар, вирус оалаш 
дола лазар кхийтача фу деза 

кхайкадаь хилар. Укхаза 
чудоагIаш да каст-каста кул-
гаш дулаш хилар, наха юкъ-
ера юкъ лорае езар. Нагахьа 
санна шийна кIеззига могаш 
цахилар сага хоалуш хилча, 
кхы тIехьа ца тетташ, сиха 
лорашка ваха веза. Эггара 
тешамегIдар да пунчена ду-
хьала вакцинаци яр. Мас-
санахьа цIено лелаяр, наха 
юкъера юкъ лораяр.

Балайнаькъан Мухьмад-
Башира белгалдир, хIанз 
укх сахьате, коронавирус 
да аьнна белгалъяьнна цхьа 
моттиг цахилар.

«Коронавирус оалача лаза-
ро вай дика Iомадаьд фу де 
деза, из лазар кхетаргдоацаш. 
Наха, хьалхагIа санна а доа-
цаш, дика хов шоаш мишта 
лорабала беза. Дика хет сона 
унахцIенон Министерстве цу 
гIулакха мел эшача хIаманца 
Iалашо яь хилар, цудухьа 
дуккха а пайданегIа да тахан 
деш дола дарба. Лазар ца 
кхетийтара де дезар лора-
де, тIаккха вай республи-
ка кхыйолча республикашта 
юкъе хьалха латташ хургья. 
Дицлуш ма хила коронави-
рус», — аьлар ГIалгIай респу-
бликан кулгалхочо Келамата-
наькъан Махьмуд-Iаьлас.

Кхетаче дIахьош белгал-
даьккхар, профилактика яра 
болх нахаца ца хаддаш беш 
хилар.

Пунчи даржар цхьан метте латташ да

ЖIалеша 
бийсан саготду 
магасхой
Iарчакханаькъан Сали

Укх тIехьарча хана, 
бус-бус Магасе баха-
ча наьха саготде даь-
ннад шоай лоIаме дола, 
дIахийца лела жIалеш. 
Вай столице-м масса-
за хиннад уж, бакъ-
да хIанз санна дукха 
хинна дагадагIац сона. 
Бийсан ши сахьат даьл-
ча массехк жIали Iеха 
долалу, кхыдараш 
тIахьехаш, царга кхай-
кам беш санна. Дукха 
ха ялале, царех хьак-
хет гаргарча урамашка 
лелаш мел дараш. Iеха 
долалу, йIаьххача хана 
совца ца кхеташ. Ма-
сала, дIаяхача кIиран 
бийсан, кIезигагIа яле а 
цхьа иттех оазах Iийхар 
уж, сецца диъ сахьат 
даллалца. ХIана гуллу 
уж Магаса кертерча-
рех йолча улицаш тIа, 
фуд уж Iехадер? Хетар-
гахьа, ара шелъяларца 
шоашта даа хIама лаха 
халагIа да царна, цуду-
хьа дийнахьа аргIешка, 
хьун йистошка лела 
жIалеш, гIалий тIара 
нах бийшачул тIехьагIа, 
нувхаш дIакхувсача ба-
кашка бат хьаьнлур-
гйола хIама дий хьажа 
IочудоагIа. Е даа хIама 
кора ца деш дисадале а, 
е шоайла къовсам баь-
ннабале а, Iеха долалу.

Нагахьа санна, иштта 
меца долаш, бус ара висача 
сага из ординг тIакхоаче фу 
хургда? Дала лорадолда 
вай воча хIамах, дагадоагIа 
массийтта шу хьалха вайна 
дукха гаьна йоацача мот-
тиге жIалеша йиаяр шоаш-
та кIалйиса кхалсаг. Из а 
Iан замалахьа хиннадар. Цу 
хана къаьстта меца а бирса 
а хул уж. Цудухьа баьдъен-
начул тIехьагIа, ма хулла 
сихагIа цIакхача хьажа 
веза, гIулакхаш ханнахьа 
чакх а даьха.

Вай столица Шолжа-
ГIалий тIа йолча хана а, 
нийслора цу тайпара хIама. 
Да воаца жIалеш гIалан 
юкъе лелаш хулар дий-
нахьа делкъа хана, царна 
юкъе нийслора нах теда 
кийчадараш а, бакъда цига 
лаьрххIа болхлой бар уж 
хьалувцаш а наха кхера-
ме хургдоацача дIакхувлаш 
а. Магасе цу тайпара нах 
бий хац сона, бакъда МЧС 
йолга вайна массанена 
ховш да. Из оарцагIъяьлча 
а хIама доацаш мот-
тиг я вай къаман керттер-
ча шахьар тIа отташ лат-
тар. МоллагIа зулам нийс-
делча оарцагIбалар пай-
дана дац, водар хьахила-
ле хьажа беза цу тайпарча 
гIулакхага. Цудухьа теша 
безам ба, МЧС а Магаса 
администраце болхлоша а 
дувцаш дола дош теркал ца 
деш дутаргдац, аьнна.


